
Formáli 

Ritgerð þessi er BSc verkefni unnið af Mardísi Heimisdóttur og Moniku Hjálmtýsdóttur, 

nemendum í Viðskiptadeild Háskólans í Reykjavík. Ritgerðin telst 12 ETCS einingar og var 

unnin á vorönn árið 2012.  

Við val á umfjöllunarefni komu kvenfrumkvöðlar fljótt í huga okkar því við höfðum áhuga á 

að skoða umhverfi kvenna í eigin atvinnurekstri á Íslandi. Við heimildaröflun komu í ljós 

rannsóknir sem sýndu fram á kynjamun meðal frumkvöðla. Einnig var bent á í GEM (Global 

Entrepreneurship Monitor) rannsóknarskýrslu frá árinu 2006 að leita þurfi skýringa á ójöfnu 

kynjahlutfalli í frumkvöðlastarfsemi á Íslandi. Við vildum því leitast við að fá skýringar og 

varpa fram nýjum sjónarmiðum sem gætu skýrt af hverju þessi munur stafar og hvers vegna 

færri konur en karlar sækjast í frumkvöðlastarfsemi á Íslandi. Við lögðum áherslu á að vinna 

rannsóknarverkefnið á lausnamiðaðan hátt með það að leiðarljósi að koma fram með tillögur 

að eflingu íslenskra kvenfrumkvöðla. Í rannsóknarferlinu höfum við þó komist af því að 

vandamálið er stærra en við upphaflega gerðum okkur grein fyrir og því er erfitt að setja fram 

afmarkaðar lausnir en til þess að leggja þær fram þarf fyrst að komast að rót vandans. Við 

teljum að rannsóknarferlið hafi leitt okkur að rót vandans og höfum við sett fram tillögur og 

hugmyndir að lausnum sem við teljum að séu þess eðlis að stuðla að auknum framgangi 

kvenna til frumkvöðlastarfsemi. 

Við viljum þakka leiðbeinanda okkar, Huldu Dóru Styrmisdóttur, kærlega fyrir góðar og 

gagnlegar ábendingar við mótun og gerð verkefnisins ásamt Jóhönnu Björk Briem. Einnig fá 

viðmælendur okkar sérstakar þakkir fyrir frábærar viðtökur á rannsóknarefninu og gagnlegar 

upplýsingar. Jóhanna Ýr Jónsdóttir fær okkar innilegustu þakkir fyrir yfirferð á verkefninu 

ásamt Sigyn Jónsdóttur. Að lokum þökkum við fjölskyldu og vinum fyrir stuðning og 

auðsýndan skilning meðan á verkefninu stóð.  

Reykjavík, 16. maí 2012, 

 

____________________    ____________________ 

Mardís Heimisdóttir     Monika Hjálmtýsdóttir 

Kt: 081088-2419     Kt: 050580-6289  

Útdráttur 

Viðfangsefni ritgerðarinnar var að kanna hverjar helstu hindranir kvenfrumkvöðla á Íslandi 

væru og hvernig væri hægt að auka framgang kvenna til frumkvöðlastarfsemi á Íslandi.  

Rannsóknin var byggð á eigindlegri rannsóknaraðferð og voru viðtöl tekin við fjóra íslenska 

kvenfrumkvöðla. Uppbygging viðtalanna miðast af því að fá sjónarmið viðmælendanna um 

umhverfi íslensks frumkvöðlastarfs fram í dagsljósið ásamt reynslu kvenfrumkvöðlanna, 

upplifun þeirra, hindrunum og skoðunum á íslensku frumkvöðlaumhverfi. Ritgerðin skiptist í 

tvo hluta. Fyrsti hlutinn er fræðileg umfjöllun á hugtökum og skilgreiningum fræðimanna á 

frumkvöðlum og frumkvöðlastarfsemi. Einnig er skýrt frá rannsóknum á sviði 

frumkvöðlafræða sem beinast að kvenfrumkvöðlum og hindrunum þeirra. Seinni hluti 

ritgerðarinnar er rannsóknarhluti þar sem greint er frá helstu niðurstöðum rannsóknarinnar og 

túlkunum rannsakenda á þeim.  

Niðurstöður rannsóknarinnar sýna fram á að hindranir kvenfrumkvöðla eru stærri en 

hindranir karlfrumkvöðla. Benda niðurstöðurnar til þess að djúpstæðir samfélagslegir þættir 

hafa áhrif á kvenfrumkvöðla og ákvörðun þeirra um að fara í frumkvöðlastarf. Þessir þættir 

lýsa sér í neikvæðu viðhorfi til kvenfrumkvöðla sem rekja má til skorts á kvenfyrirmyndum í 

frumkvöðlastarfsemi á Íslandi. Aðrar niðurstöður rannsóknarinnar eru þær að 

fjármagnsaðgangur virðist vera mikil hindrun kvenfrumkvöðla á Íslandi en það má einnig 

rekja til þeirra samfélagslegu þátta sem áður hafa verið nefndir. Þá kemur fram neikvætt 

viðhorf í garð kvenfrumkvöðla þar sem þeim virðist ekki vera gefið brautargengi fyrir stórum 

og fjárfrekum hugmyndum.  

Þar sem um eigindlega rannsókn er að ræða er ekki hægt að alhæfa út frá niðurstöðum 

rannsóknarinnar og því eru niðurstöðurnar birtar með fyrirvara.  

1. Inngangur  

Frá árinu 1997 hafa London Business School og Babson College staðið saman að alþjóðlegri 

samanburðarrannsókn á sviði frumkvöðlafræða undir nafninu Global Entrepreneurship 

Monitor (GEM). Rannsóknin hefur getið sér orð sem ein víðtækasta rannsóknin á 

frumkvöðlastarfsemi í heiminum. Í rannsókninni er samanburðarhæfra gagna safnað um 

frumkvöðlastarfsemi frá öllum þátttökulöndum hennar (Agnar Hansson, Halla Tómasdóttir, 

Guðrún Mjöll Sigurðardóttir, Lúðvík Elíasson og Rögnvaldur J. Sæmundsson, 2003) en árið 

2009 voru þau 54 talsins (Hannes Ottóson, Rögnvaldur J. Sæmundsson og Silja Björk 

Baldursdóttir, 2010). Niðurstöður rannsóknarinnar árið 2009 leiddu í ljós að þátttaka 

íslenskra kvenna í frumkvöðlastarfsemi er heldur lítil en aðeins 8% íslenskra kvenna 

stunduðu frumkvöðlastarfsemi á Íslandi samanborið við 15% karla sama ár. Höfundar 

rannsóknarskýrslunnar árið 2009 lögðu fram ábendingu þess efnis að æskilegt væri að auka 

möguleika kvenna í þátttöku á frumkvöðlastarfsemi þar sem bætt umhverfi frumkvöðlastarfs 

og aukinn ávinningur þjóðarinnar í heild yrði hafður að leiðarljósi (Hannes Ottóson o.fl., 

2010). 

Samhliða auknum áhuga á frumkvöðlafræðum almennt (Zimmerer og Scarborough, 2001) þá 

hefur áhugi aukist og rannsóknum fjölgað meðal fræðimanna á kvenfrumkvöðlum (Pines og 

Scwhartz, 2008). Þætti kvenna í frumkvöðlastarfsemi var þó ekki gefinn gaumur í 

rannsóknum fyrr en Schwartz (1976) kom fram með fyrstu ritgerðina um það efni. Síðan þá 

hefur mikið vatn runnið til sjávar og er nú á dögum ekki lengur verið að fjalla um hvort 

munur er á karl- og kvenfrumkvöðlum heldur hver hann er (Carter og Shaw, 2006). Morris, 

Miyasaki, Watters og Coombes (2006) hafa þróað líkan sem sýnir fram á að sameiginlegar 

ástæður kvenna til þess að gerast frumkvöðull eru samverkandi þættir af kveneiginleikum, 

persónueinkennum, hindrunum, hvatningu, markmiðum og metnaði. Töluvert algengara er 

meðal kvenna heldur en karla að þær fari út í eigin atvinnurekstur og frumkvöðlastarf vegna 

þess að þær eru að leita eftir sveigjanleika í starfi. Sækjast konur eftir sveigjanleika til þess að 

geta sinnt betur skyldum gagnvart fjölskyldu og börnum (Minniti, 2010). Einnig fara konur út 

í frumkvöðlastarfsemi til að öðlast aukna lífsfyllingu eða betra sjálfstraust (Buttner og Moore, 

1997) en karlar fara frekar út í frumkvöðlastarfsemi vegna þess að þeir trúa því að þeir geti 

með því aukið við tekjur sínar (Weiler og Bernasek, 2001). 

Samkvæmt GEM rannsóknarskýrslunni er fjármagnsaðgangur algengasta og erfiðasta 

hindrun frumkvöðla (Hannes Ottósson o.fl., 2010) og er í grunninn sú hindrun jafn mikil fyrir 

bæði kynin. Þó hefur verið sýnt fram á að vegna undirliggjandi, neikvæðra samfélagslegra 

þátta hafa hinar ýmsu hindranir sem í grunninn eiga að vera jafn miklar fyrir bæði kynin 

reynst konum erfiðari en körlum. Álitið er að flestar konur nálgist frumkvöðlastarfsemi með 

opnum hug og hlutlægni þrátt fyrir að þær séu taldar líða fyrir sérstakar kynbundnar hindranir 

(Winn, 2005). Weiler og Bernasek (2001) hafa metið sem svo að mismunun gagnvart konum 

vegna mikilla karlyfirráða á markaði gæti haft skaðleg áhrif á samkeppnishæfni og arðbærni 

fyrirtækja í eigu kvenna. Sýnt hefur verið fram á að algengt er að konum sé hindraður 

aðgangur að ákveðnum atvinnugreinum, þeim haldið utan viðskipta og óformlegum 

gamalgrónum tengslanetum karla sem hefur neikvæð áhrif á aðgang kvenna að upplýsingum, 

lánum, þjálfunarmöguleikum, hugsanlegum viðskiptafélögum og nýrri inngöngu á markað. Í 

hagkerfum sem hafa einkavæðst hefur eignarhald sem færst hefur að verulegu leyti til karla 

orðið þess valdandi að endurúthlutun á almannafé hefur að mestu ratað til sama kyns á meðan 

konurnar sitja eftir með takmarkað veðrými til þess að öðlast fjárhagslegan styrk (Carr og 

Chen, 2004). Fleiri rannsóknir benda til þess að menningarlegir þættir eins og mismunun eins 

og dæmin hér að framan lýsa, skýri ólíka stöðu kynjanna í frumkvöðlastarfsemi og er talið að 

sú ríkjandi mismunun sé þess valdandi að draga úr líkum á því að konur gerist frumkvöðlar 

(Minniti og Naudé, 2010).  

Færðar hafa verið sannanir fyrir mikilvægi fjármagns til þess að þróa og útvíkka starfsemi 

fyrirtækja en skortur á því hefur leikið mörg fyrirtæki grátt sem talin hafa verið meðal þeirra 

efnilegustu á markaði (Carter og Anderson, 2001). Hefur í því samhengi verið sýnt fram á að 

bankamenn hafi tilhneigingu til þess að gera ríkari kröfur til kvenna heldur en karla þegar 

kemur að því að veita lánsfjármagn (Fay og Williams, 1993; Hisrick og Ozturk, 1999). 

Styður það við þá tilgátu að konur þurfi að yfirstíga stærri hindranir til þess að ná árangri 

heldur en karlar (Cliff, 1998).  

Vegna þessa hafa eftirfarandi rannsóknarspurningar verið settar fram.  

Hverjar eru helstu hindranir kvenfrumkvöðla á Íslandi? 

og 

Hvað er hægt að gera til að auka framgang kvenna í frumkvöðlastarfsemi á Íslandi? 

2.  Frumkvöðlastarfsemi 

2.1.  Skilgreiningar og helstu rannsóknir á sviðinu 

Nálganir fræðimanna við skilgreiningu á frumkvöðlastarfsemi er að finna í mörgum ólíkum 

útgáfum og er túlkun þeirra á hugtakinu mismunandi eftir aðstæðum. Horft er til margra þátta 

þegar frumkvöðlastarfsemi er skilgreind. Þættirnir eru til dæmis út frá hvaða umhverfi 

frumkvöðlastarfsemi á sér stað, fólkinu sem á þátt í frumkvöðlastarfsemi, hverjir það eru sem 

stofna fyrirtæki, uppgötvun nýrra tækifæra og framkvæmd þeirra, nýsköpun, áhættusækni og 

virðissköpun (Stokes, Wilson og Mador, 2010). Sem dæmi um hvernig frumkvöðlastarfsemi 

er skilgreind þá hafa félagarnir Hébert og Link (1982) skilgreint frumkvöðlastarfsemi sem val 

einstaklings eða fyrirtækjaeigenda til þess að fara út í atvinnurekstur á eigin kostnað og 

áhættu. 

Frumkvöðlastarf hefur fylgt mannkyninu allt frá upphafi siðmenningar en Richard Cantillon 

er talinn vera fyrsti vísindamaðurinn sem veitti frumkvöðlastarfsemi athygli í efnahagslegum 

skilningi þegar hann gaf út ritið Essai sur la Nature du Commerce en Génerál árið 1755. 

Hann lagði fram rök fyrir því að efnahagskerfi væru í raun drifin áfram af frumkvöðlahugsun 

og hafa frumkvöðlar frá þeim tíma verið taldir virðisskapandi fyrir efnahag hagkerfa 

(Cantillon, 1979).  

Litið er á frumkvöðlastarfsemi sem mikilvægan grundvöll fyrir efnahagslegan og 

samfélagslegan vöxt. Frumkvöðlastarfsemi skapar ný störf, eykur við hlut nýsköpunar og 

stuðlar að aukinni velferð (Baumol, 2002). Einnig stuðla nýsköpun og tækniframfarir að 

efnahagsþróun en samkvæmt niðurstöðum rannsókna á vegum Efnahags- og 

framfarastofnunarinnar OECD (2000) getur aukin þátttaka í eigin atvinnurekstri haft veruleg 

áhrif á fjölgun starfa meðal OECD landa. Það er afar mismunandi milli ríkja hversu öflugt 

frumkvöðlastarf er og veltur hreyfiafl þess í raun á því hversu vel það er stutt af opinberum 

stofnunum, stefnu stjórnvalda og á hvaða stigi efnahagsþróun er í viðkomandi landi (Autio, 

2007). Samkvæmt riti Cantillon (1755) er hægt að binda miklar vonir við 

frumkvöðlastarfsemi sem grundvöll til að búa til ný störf, efla nýsköpun, auka framleiðni og 

þar með hagvöxt (Cantillon, 1979). 

Ólíkir ákvörðunarþættir eru fyrir því af hverju einstaklingar fara út í frumkvöðlastarf en það 

er helst talað um tvo drifkrafta sem ástæður þess fara í frumkvöðlastarfsemi. Annars vegar er 



 9 

það tækifærisdrifin frumkvöðlastarfsemi og hins vegar nauðsynjadrifin frumkvöðlastarfsemi. 

Drifkrafturinn við nauðsynjadrifna frumkvöðlastarfsemi er þá að sjá fjölskyldu sinni farborða 

og að skapa sér atvinnu. Drifkrafturinn við tækifærisdrifna frumkvöðlastarfsemi er aftur á 

móti að sjá tækifæri á markaði til að búa til eitthvað nýtt (Acs og Varga, 2005). Þeir sem fara 

út í tækifærisdrifna frumkvöðlastarfsemi gera það ekki af nauðsyn, heldur vegna þess að þeir 

hafa trú á því að það sé þörf fyrir þeirra hugmynd á markaðnum. Rannsókn Acs og Varga 

(2005) leiddi í ljós að fólk sem býr í löndum sem einkennast af erfiðum efnahagsskilyrðum 

þar sem fátækt og atvinnuleysi er viðvarandi er mun líklegra til þess að fara út í 

nauðsynjadrifna frumkvöðlastarfsemi. Aftur á móti er fólk sem býr í löndum við góð 

efnahagsskilyrði líklegra til þess að fara út í tækifærisdrifna frumkvöðlastarfsemi. Rannsóknir 

hafa jafnframt sýnt fram á fylgni milli vergrar landsframleiðslu (VLF) á mann og 

tækifærisdrifinnar frumkvöðlastarfsemi. Eftir því sem VLF á mann er hærri því líklegra er að 

farið sé út í tækifærisdrifna frumkvöðlastarfsemi (Wennekers og Thurik, 1999; Wennekers, 

Van Stel, Thurik og Reynolds, 2005). Munur á virkni frumkvöðlastarfsemi milli ríkja liggur 

meðal annars í því hvert hlutfall frumkvöðlastarfsemi er á milli nauðsynjadrifinnar og 

tækifærisdrifinnar frumkvöðlastarfsemi, en sýnt hefur verið fram á að tækifærisdrifin 

frumkvöðlastarfsemi hefur veruleg jákvæð áhrif á efnahagsþróun meðan nauðsynjadrifin 

frumkvöðlastarfsemi hefur það ekki (Acs og Varga, 2005).  

2.1.1. Alþjóðleg samanburðarrannsókn á frumkvöðlastarfsemi  

Ein helsta rannsókn á sviði frumkvöðlafræða er Global Entrepreneurship Monitor (GEM). 

GEM rannsóknin er alþjóðleg rannsókn á frumkvöðlastarfsemi sem hefur farið fram árlega 

víðs vegar um heiminn frá árinu 1999. Þetta rannsóknarverkefni hófst árið 1997 þegar 

London Business School og Babson Collage vildu leiða saman helstu sérfræðinga og 

fræðimenn í frumkvöðlaheiminum. Tilgangur verkefnisins er að rannsaka samband 

frumkvöðlastarfsemi og hagvaxtar. Forsprakkar rannsóknarinnar skilgreina tilgang hennar á 

eftirfarandi hátt: 

Tilgangur GEM rannsóknarinnar er að rannsaka hvort frumkvöðlastarfsemi hafi 

áhrif á hagvöxt landa, hvort munur sé á eðli og umfangi frumkvöðlastarfsemi í 

hverju landi og hvað leiðir til umfangsmikillar frumkvöðlastarfsemi. Einnig er 

leitast við að svara þeirri spurningu hvort niðurstöður rannsóknarinnar geti nýst 

stjórnvöldum við ákvarðanir sínar (Agnar Hansson o.fl., 2003). 

Í dag er GEM rannsóknin ein veigamesta rannsóknin á sviði frumkvöðlastarfsemi í heiminum 

og hafa sífellt fleiri þátttökulönd bæst við. Árið 2002 voru þátttökulöndin 37 talsins en það 

var jafnframt fyrsta árið sem Ísland tók þátt í rannsókninni. Síðasta GEM rannsóknarskýrsla á 

Íslandi kom út í mars 2010 fyrir árið 2009 en þá voru þátttökulöndin orðin um 50 talsins frá 

fjórum heimsálfum. Þátttökulönd rannsóknarinnar eru flokkuð niður eftir þróun hagkerfis í 

viðkomandi landi og er það gert með þremur flokkum. Fyrst ber að nefna auðlindadrifin lönd 

en það eru þátttökulöndin með minnst þróuð hagkerfi. Því næst eru það skilvirknidrifin lönd 

en það eru þátttökulöndin með meðal þroskuð hagkerfi, og að lokum nýsköpunardrifin lönd 

sem eru með þroskuð hagkerfi. Í síðustu GEM rannsóknarskýrslu sem út kom á Íslandi fyrir 

árið 2009 voru auðlindadrifnu hagkerfin 12 talsins, þau skilvirknidrifnu 22 talsins og 

nýsköpunardrifnu hagkerfin 20 talsins. Ísland telst nýsköpunardrifið hagkerfi (Hannes 

Ottóson o.fl., 2009). Hér að neðan er að sjá þátttökulönd GEM rannsóknarinnar árið 2009 og 

flokkun þeirra eftir hagkerfum: 

Frá upphafi hefur GEM rannsóknin skapað sér orð sem ein helsta upplýsingaveita 

frumkvöðlastarfsemi í heiminum. Gefnar eru út veigamiklar og ítarlegar skýrslur um 

niðurstöður rannsóknarinnar hvert ár. Bæði eru heildarniðurstöður skýrslunnar birtar í 

alþjóðlegri skýrslu ásamt því að sérstök skýrsla er gefin út í hverju þátttökulandi þar sem rýnt 

er frekar í niðurstöður viðkomandi lands. Ljóst er að GEM rannsóknin er mikilvægur þáttur í 

eflingu og þróun á skilvirku og öflugu frumkvöðlaumhverfi, bæði hérlendis sem og erlendis 

(Agnar Hansson o.fl., 2003). 

Auðlindadrifin hagkerfi 

• Alsír, Guatemala, 
Jamaica, Jemen, 
Líbanon, Marakkó, 
Sádi Arabía, Sýrland, 
Tonga 

• Úganda, Venesúela, 
Vestur bakkinn & Gasa 
svæðið 

Skilvirknidrifin 
hagkerfi 

• Argentína, Bosnía & 
Hersegóvína, Brasilía, 
Chile, Dóminíska 
Lýðveldið, Ekvador, 
Íran, Jórdanía, Kína, 
Kólumbía, Króatía 

• Lettland, Malasía, 
Panama, Perú, 
Rúmenía, Rússland, 
Serbía, Suður Afríka, 
Túnis, Ungverjaland og 
Úrúgvæ 

Nýsköpunardrifin 
hagkerfi 

• Bandaríkin, Belgía, 
Bretland, Danmörk, 
Finnland, Frakkland, 
Grikkland, Holland, 
Hong Kong 

• Ísland, Ísrael, Ítalía, 
Japan, Kórea, Noregur, 
Sameinuðu Arabísku 
furstadæmin, Slóvenía, 
Spánn, Sviss, 
Þýskaland 

2.1.2. Frumkvöðlastarfsemi á Íslandi 

Ekki hafa verið gerðar miklar rannsóknir á sviði frumkvöðlafræða hér á landi en með tilkomu 

GEM rannsóknarinnar hafa miklar framfarir orðið í þeim efnum. Helstu niðurstöður GEM 

rannsóknarinnar árið 2009 eru að Ísland fær lága einkunn í fjármagnsaðgangi en háa einkunn 

í menningar- og samfélagslegum venjum en þeir þættir hljóta talsvert hærri einkunn hér á 

landi en í samanburðarlöndunum. Þessar niðurstöður benda til þess að fjármagnsaðgangur til 

frumkvöðlastarfsemi á Íslandi þykir með versta móti samanborið við önnur nýsköpunardrifin 

lönd. Þau ár sem GEM rannsóknin hefur farið fram á Íslandi hefur niðurstaða sérfræðinga 

verið sú að skortur á fjármagni og erfiður fjármagnsaðgangur er talin stærsta hindrunin í 

frumkvöðlastarfsemi á Íslandi. Efnahagskreppan árið 2008 hafði neikvæð áhrif á 

frumkvöðlastarfsemi og skilaði sér í enn verri fjármagnsaðgangi árið 2009 en fyrri ár GEM 

rannsóknarinnar (Hannes Ottóson o.fl., 2009). Meðal annarra niðurstaðna GEM 

rannsóknarinnar árið 2009 er bent á að konur á Íslandi nýta síður þau tækifæri sem býðst á 

frumkvöðlastarfssemi og telst þátttaka þeirra lítil samanborið við hin nýsköpunardrifnu 

löndin (Hannes Ottóson o.fl., 2009). Þá er þátttaka íslenskra kvenna minni en þátttaka kvenna 

á Norðurlöndunum og einnig er þátttaka kvenna á Íslandi minni en þátttaka kvenna í 

nýsköpunardrifnu löndunum í heild sinni (Rögnvaldur J. Sæmundsson o.fl, 2007). 

2.2.  Frumkvöðull 

Rétt eins og með hugtakið frumkvöðlastarfsemi þá hafa fjölmargir fræðimenn reynt að 

útskýra hver telst vera frumkvöðull (Brockhaus, 1980; Cole, 1969; Collins og Moore, 1970). 

Fræðimönnum greinir á hvort frumkvöðull sé einfaldlega sá sem stofnar og rekur eigið 

fyrirtæki (Davids, 1963; Brockhaus, 1980) eða sá sem stofnar fyrirtæki útfrá 

viðskiptahugmynd sem ekki hefur áður komið fram og telst þar með til nýsköpunar 

(Draheim, 1972). Misjafnt er hvernig fræðimenn skilgreina frumkvöðul. Sumir skilgreina 

frumkvöðul út frá árangri, aðrir út frá hegðun og svo eru það enn aðrir sem skilgreina 

frumkvöðul út frá ákveðnu ferli (Stokes, Wilson og Mador, 2010). Síðustu áratugi hefur 

mikið verið einblínt á að skoða hvað einkenni frumkvöðul út frá persónulegum eiginleikum 

hans (McClelland og Winter, 1969). Gartner (1988) hefur gagnrýnt þessa nálgun og heldur 

því fram að ekki sé rétt að spyrja þeirrar spurningar, hver teljist vera frumkvöðull, heldur 

þurfi að skoða frumkvöðul út frá hegðun hans, þar sem litið er á frumkvöðulinn sem hluti af 

heildarferli við stofnun á nýju fyrirtæki. Hisrich, Bruch, Good og De Souza (1996) skilgreina 

frumkvöðul sem þann aðila sem fer í það ferli að skapa eitthvað nýtt, meðvitaðan um áhættu 

og ávinning þeirrar sköpunar. Shane og Venkataraman (2000) segja frumkvöðla vera þá sem 

uppgötva, meta og koma auga á ný tækifæri með því að bjóða nýja vöru og þjónustu.  

Þrátt fyrir að áhugi fyrir rannsóknum á frumkvöðlum og frumkvöðlastarfsemi hafi aukist 

mikið síðustu áratugi, þá hefur fræðimönnum ekki tekist að nálgast sameiginlega niðurstöðu á 

því hvernig best sé að skilgreina hugtakið frumkvöðull. Þess vegna hefur því verið haldið 

fram að hver fræðimaður geti skilgreint hugtakið út frá eigin sannfæringu en lengra komist 

hann ekki (Cole, 1969). 

2.2.1. Einkenni árangursríkra frumkvöðla 

Fræðimenn hafa á síðustu áratugum reynt að komast að því af hverju sumir frumkvöðlar ná 

árangri en aðrir ekki. Nýjar rannsóknir fóru að birtast upp úr aldamótum 2000 sem benda til 

þess að persónueinkenni frumkvöðla séu önnur en þeirra sem ekki gerast frumkvöðlar. Einnig 

benda rannsóknir til þess að persónueinkenni árangursríkra frumkvöðla séu önnur en þeirra 

sem ekki ná árangri (Baron og Markman, 2003; Baum, Frese og Baron, 2007; Caliendo og 

Kritikos, 2007). Einnig hefur komið fram að þeir frumkvöðlar sem eiga að baki árangursríkan 

feril eru líklegri til að ná árangri á ný, frekar en þeir sem eru að feta sín fyrstu spor sem 

frumkvöðlar eða hafa mistekist áður (Gompers, Kovner, Lerner og Scharfstein, 2008). Það er 

þó ekki vonlaust fyrir þá sem hafa mistekist á leiðinni að reyna aftur því ef tekið er á 

mistökunum með jákvæðu hugarfari og farið er yfir það sem fór úrskeiðis á kerfisbundinn og 

faglegan hátt er hægt að læra af mistökunum (Shepherd, 2003).  

Síðustu áratugi hafa verið settar fram ýmsar skilgreiningar um einkenni árangursríkra 

frumkvöðla. Samkvæmt kenningu Casson (1982) er árangursríkur frumkvöðull sá aðili sem 

hefur getu til þess að taka áhættu, hann býr yfir frumleika í hugsun og hefur kunnáttu á virkni 

markaðarins. Árangursríkur frumkvöðull hefur getu til að framkvæma og vinna með öðrum 

og býr yfir markaðs- og stjórnendafærni. Árangursríkur frumkvöðull hefur gott viðskiptavit 

og þörf á að taka áhættu. Hann hefur einnig getu til að bera kennsl á viðskiptatækifæri, getu 

til að leysa úr vanda á skilvirkan hátt og til að grípa arðbær viðskiptatækifæri (Caird, 1988).  

Rotter (1966) kom fram með kenningu um einstaklingsbundna sálræna þætti frumkvöðuls, 

locus of control, sem segir til um það hversu mikið vald persóna telur sig hafa á aðstæðum. 

Samkvæmt kenningu hans má skipta einstaklingum í tvo hópa. Annars vegar er um að ræða 

einstaklinga sem trúa því að líf þeirra stjórnist af ytri þáttum, external locus of control, það er 

af hegðun annarra, örlögum eða heppni. Hins vegar er um að ræða einstaklinga sem trúa því 

að líf þeirra stjórnist af innri þáttum, internal locus of control, það er að þeir sjálfir bera 

ábyrgð á lífi sínu og eigin árangri. Margar rannsóknir hafa bent til þess að þeir einstaklingar 

sem stofna ný fyrirtæki eru mun líklegri til að hafa þá trú að líf þeirra stjórnist af innri þáttum 

heldur en þeir sem ekki stofna ný fyrirtæki. Þess vegna er almennt talið að árangursríkir 

frumkvöðlar séu þeir sem telja sig sjálfa ábyrga fyrir lífi sínu (Begley og Boyd, 1987; 

Brockhaus, 1980). 

2.3.  Kvenfrumkvöðlar 

Konur eru um helmingur alls mannkyns. Samkvæmt skýrslu National Women Business 

Council (2011) hefur fjöldi kvenna á vinnumarkaði í Bandaríkjunum tvöfaldast frá því að þeir 

hófu að mæla það árið 1970. Árið 2010 voru konur rétt tæpur helmingur alls vinnuafls og er 

því spáð að þær muni jafnvel verða meirihluti á næstu árum. Þrátt fyrir þessa jákvæðu þróun 

eiga konur ennþá langt í land með að jafna karla í tekjum en samkvæmt ofangreindri skýrslu 

þénuðu konur árið 2009 um 80% af því sem karlar þénuðu fyrir sambærileg störf. Konur 

fengu undir 80% hlutfall af tekjum karla í stærstu atvinnugreinum kvenna sem eru í 

menntakerfum og heilbrigðisþjónustu, einnig í heildsölugeiranum sem kemur þar á eftir í 

stærð. Fjöldi fyrirtækja í eigu kvenna í Bandaríkjunum jukust um 44% frá árinu 1997 – 2007 

sem skapaði um 500 þúsund störf á meðan störfum í einkageiranum fækkaði á sama tíma. 

Það sem er einkennandi fyrir þessi fyrirtæki er að þau eru flest mjög lítil en ríflega 88% 

þeirra fyrirtækja eru ekki með starfsmenn í vinnu. Algengustu tegundir bandarískra fyrirtækja 

í eigu kvenna eru í ýmiss konar þjónustu eins og til dæmis sérfræði-, vísinda- og annarri 

fagþjónustu en konur eru mjög fáar í stjórnendaráðgjöf, verktaka-, upplýsinga- og 

framleiðslufyrtækjum. Ef horft er til framtíðar þá gæti þessi þróun breyst mjög hratt, 

sérstaklega í ljósi þess að fleiri konur heldur en karlar útskrifast af öllum stigum háskólanáms 

(2009) þ.e.a.s. til BS/BA gráðu, meistaraprófs og doktorsprófs. Árið 2009 útskrifuðust 57% 

kvenna með BS/BA gráðu í Bandaríkjunum á móti 43% karla. Þrátt fyrir þessa miklu 

aukningu heilt yfir þá útskrifuðust eingöngu 23% kvenna (2009) með BS/BA gráðu úr 

tæknigreinum sem eru tækni-, verk- og stærðfræði (National Woman´s Business Council, 

2011). Sýna ofangreindar upplýsingar fram á að óformlegur fyrirtækjarekstur er mjög 

einkennandi fyrir bandarískar konur í frumkvöðlastarfsemi. Mjög fá fyrirtæki sem eru meðal 

þeirra stærstu í Bandaríkjunum voru stofnuð eða eru rekin af konum (Winn, 2005). 

Margvíslegar ástæður eru fyrir því af hverju konur gerast frumkvöðlar. Nýlegt líkan sem 

þróað hefur verið af Morris og félögum (2006) sýnir fram á að sameiginlegar ástæður kvenna 

til þess að gerast frumkvöðlar eru samverkandi þættir af hvatningu, hindrunum, markmiðum, 

metnaði, kveneiginleikum og persónueinkennum. Einnig bendir rannsókn frá árinu 1993 til 

þess að konur sem notið hafa velgengni í störfum sínum sem stjórnendur og sem frumkvöðlar 

eiga mun meira sameiginlegt en ekki. Það má að hluta til rekja til þess að stór hluti 

kvenfrumkvöðlanna komu upphaflega úr stjórnendaheimi fyrirtækja og fengu því 

sambærilega þjálfun og búa því yfir sambærilegri færni (Fischer, Reuber og Dyke, 1993).  

Rétt eins og karlar þá fara konur út í frumkvöðlastarf vegna þess að þær sjá viðskiptatækifæri 

á markaði eða vegna þess að þær neyðast til þess að hefja atvinnurekstur vegna ófullnægjandi 

félagslegra aðstæðna (Orhan og Scott, 2001). Þessum tveimur leiðum hefur verið skipt upp í 

tvo ákvörðunarþætti sem eru vegna nauðsynja eða tækifæra sem skýra út grunn ástæðu þess 

af hverju farið er út í frumkvöðlastarfsemi (Buttner and Moore, 1997). Þær konur sem fara út 

í frumkvöðlastarf vegna nauðsynjaáhrifa gera það vegna ónægra tekna til að framfleyta 

fjölskyldunni, óánægju með laun í starfi, erfiðleikum við að vinna starf við hæfi og þörf á 

sveigjanleika á vinnutíma vegna fjölskylduábyrgðar. Þær konur sem fara út í 

frumkvöðlastarfsemi vegna þess að þær sjá tækifæri á markaði, má rekja til sjálfstæði 

einstaklingsins, sjálfsfyllingar, frumkvöðlahvata, þrá eftir velmegun, samfélagslegri stöðu og 

völdum (Duchéneaut, 1997).  

Ekki er til neitt einfalt svar við því af hverju frumkvöðlastarfsemi er góð fyrir efnahagslegan 

vöxt. Samkvæmt Acs (2005) þá skiptir það máli hvort frumkvöðull er einfaldlega að skapa 

sjálfum sér atvinnu eða hvort frumkvöðull fetar inn á braut nýsköpunar og þróunar með því 

að uppgötva ný tækifæri. Eins og áður hefur komið fram þá hefur verið sýnt fram á að þau 

störf sem sköpuð eru eingöngu til að sjá einstaklingi fyrir atvinnu hefur engin áhrif á 

efnahagslegan vöxt á meðan atvinnusköpun nýrra tækifæra eða tækni hefur veruleg og 

jákvæð áhrif á efnahagslegan vöxt (Acs og Varga, 2005). Rannsóknir hafa sýnt að þátttaka 

kvenfrumkvöðla hafi jákvæð áhrif á efnahagslega þróun en Chamlee-Wright (1997) bendir þó 

á að þörf er á frekari rannsóknum á þessu sviði, sérstaklega í ljósi þess að mismunandi er eftir 

löndum hvort hægt er að tengja þátttöku kvenna í frumkvöðlastarfsemi við jákvæða 

efnahagslega þróun. Fer það eftir því hvort frumkvöðlastarfsemi í hagkerfi einkennist af 

nauðsyn eða tækifærum. Nýleg rannsókn Kirkwood og Campbell-Hunt (2006) sýnir fram á 

að nauðsynjaáhrif voru stundum eini drifkrafturinn fyrir því að konur fóru út í 

frumkvöðlastarfsemi. Rannsóknarsetrið Catalyst, sem sérhæfir sig einkum í rannsóknum á 

frumkvöðlastarfsemi kvenna, hefur sýnt fram á að algengt er að konur hætti sem stjórnendur 

fyrirtækja og fari út í eigin atvinnurekstur. Annars vegar hafa verið nefndar þær ástæður að 

konur telja sig hafa þörf á meiri sveigjanleika, eru ósáttar við fyrra vinnuumhverfi sitt eða 

þeim finnst þær ekki fá nægilega krefjandi verkefni í vinnunni. Hins vegar hafa verið nefndar 

þær ástæður að konur telja sig verða fyrir hindrunum vegna „glerþaks.“ Margar konur vilja 

eiga möguleika á að vaxa í starfi en þegar sá möguleiki er ekki fyrir hendi í fyrirtæki, reynist 

það vera hvati kvenna að hverfa til eigin atvinnurekstrar (Catalyst, 1998). Í þessu samhengi er 

bent á að gerð var rannsókn á fyrrum stjórnendum fyrirtækja í Bandaríkjunum (1997) sem 

höfðu hætt störfum til þess að fara í eigin atvinnurekstur. Rannsóknin einblíndi sérstaklega á 

konur og leiddu niðurstöður í ljós að „glerþök“ og „glerveggir“ voru helstu ástæður fyrir því 

að þær hættu störfum og fóru í eigin atvinnurekstur. Konurnar töluðu um skort á 

sveigjanleika og áskorunum í starfi, skort á fyrirmyndum og leiðbeinendum, skort á aðgengi 

að lykilstöðum þar sem hægt var að hafa áhrif á innri þróun fyrirtækja (Mattis, 2004). Af 

þessu leiðir að kvenfrumkvöðlar fara oftar en ekki í frumkvöðlastarfsemi af nauðsyn. Þær 

meta mikils kosti þess að eiga og reka eigið fyrirtæki en þeir eru þess eðlis að þeir bjóða upp 

á sjálfstæði í starfi sem erfitt getur reynst að öðlast á öðrum vettvangi. Sveigjanleiki sem 

fylgir eigin atvinnurekstri gerir fyrirtækjaeigendum kleift að skapa þann starfsvettvang sem 

mætir þörfum þeirra og óskum, þar sem markmið og stefna fyrirtækis eru persónulega 

skilgreind (Bird og Brush, 2002). Þessi sveigjanleiki sem fyrirtækjaeigendur geta skapað sér 

kann að skýra þá miklu aukningu sem átt hefur sér stað á kvenkyns fyrirtækjaeigendum í 

Bandaríkjunum (Morris o.fl., 2006).  

2.4.  Kynjamunur meðal frumkvöðla 

Fræðimenn eru ekki sammála um hvernig kynjamunur endurspeglast í hegðun og ástæðum 

fyrir því að fara í frumkvöðlastarfsemi. Margar rannsóknir sem framkvæmdar hafa verið í 

þróuðum löndum hafa sýnt fram á að samsvarandi ástæður eru fyrir því hjá bæði körlum og 

konum af hverju farið er út í frumkvöðlastarfsemi. Þessar samsvarandi ástæður eru þá vilji til 

að vera sjálfstæð/ur og þráin fyrir að ná persónulegum árangri (Hisrich o.fl., 1996). Þó hefur 

verið bent á að samfélagslegur stuðningur þykir mikilvægur í frumkvöðlastarfsemi þar sem 

sýnt hefur verið fram á að hvatar kvenna til þess að hefja eigin atvinnurekstur er ólíkur 

hvötum karla, sem rekja má til menningalegra þátta eða vegna mismununar (Neumark og 

McLennan, 1995). Þá er því haldið fram að konur og karlar hafi ólíka forgangsröðun og 

konur hafa almennt minni áhuga á því að vera sínir eigin herrar heldur en karlar (Kanazawa, 

2005). Ólíkt körlum þá er mun algengara að konur fari út í eigin atvinnurekstur vegna þess að 

þær eru að leita eftir sveigjanleika í starfi sem tengjast skyldum sem þær þurfa að gegna 

gagnvart fjölskyldu og börnum (Minniti, 2010). Konur fara út í frumkvöðlastarfsemi til að 

öðlast aukna lífsfyllingu eða betra sjálfstraust (Buttner og Moore, 1997) en karlar fara út í 

frumkvöðlastarfsemi vegna þess að þeir trúa því að þeir geti með því aukið við tekjur sínar 

(Weiler og Bernasek, 2001).  

Ýmsar kenningar eru til sem skýra af hverju frumkvöðlahegðun er ólík eftir kyni. Með 

frumkvöðlahegðun er átt við þá mannlegu hegðun sem endurspeglast í því að stofna til nýrra 

viðskipta en sú nálgun er viðurkennd sem viðfangsefni rannsókna sem tengjast 

efnahagslegum áhrifum (Minniti, 2010). Það sem einna helst aðgreinir hegðun kynjanna 

hvort frá öðru er að persónuleg gildi karla og kvenna eru ólík, sem endurspeglast í viðhorfi 

þeirra til rekstrar og velgengni (Orser og Dyke, 2009). Efnahagsleg og lýðfræðileg einkenni 

einstaklinga eins og aldur, menntun, staða, tekjur og aðgangur að tengslaneti eru meðal þeirra 

hlutlægu þátta sem notast er við þegar þjóðfélagsleg áhrif frumkvöðlahegðunar eru metin 

(Minniti, 2010). Sýnt hefur verið fram á að konur einblína á aðrar atvinnugreinar þegar þær 

stofna nýtt fyrirtæki (Coleman, 2000), búa yfir minni reynslu (Aronson, 1991; Lee og 

Rendall, 2001) og eiga sér færri fyrirmyndir heldur en karlar. Rannsóknir hafa sýnt að þegar 

kemur að ákvörðunartöku við að stofna eigið fyrirtæki þá eru fyrirmyndir og tengslanet 

mikilvægur þáttur fyrir bæði kynin (Aldrich, 1999).  

Rannsókn Minniti frá árinu 2010 fjallar um samband kvenfrumkvöðla og efnahagslegrar 

virkni. Unnið var úr gögnum GEM skýrslu frá árinu 2004 þar sem Ísland var meðal þeirra 34 

landa sem rannsökuð voru (Reynolds, Bosma og Autio, 2005). Einnig var gerð 

spurningakönnun á frumkvöðlum, innan þessara landa, sem nýlega höfðu stofnað fyrirtæki. 

Tilgangurinn var að rannsaka hvaða breytur, ef einhverjar voru, mætti kerfisbundið rekja til 

kynjamismunar þegar skoðuð er frumkvöðlahegðun einstaklinga. Var það skoðað samhliða 

tíðni og gerð frumkvöðlastarfemi í viðkomandi löndum. Gögn úr GEM skýrslunni innihéldu 

bæði formlegan og óformlegan fyrirtækjarekstur þar sem konur reyndust í miklum meirihluta 

tilheyra óformlegum rekstri, þ.e.a.s. voru einyrkjar og/eða með ómarkvissa starfsemi. Meðal 

samanburðarlandanna var virkni karla í frumkvöðlastarfsemi mun meiri heldur en virkni 

kvenna, eða mest 75% meiri virkni og minnst 33% virkni. Minnsti munur á milli kynja er í 

þeim löndum sem hafa háa innkomu, mesti munur er í löndum með meðalháa innkomu og á 

meðal landa með lága innkomu eru karlar 41% líklegri til þess að fara út í 

frumkvöðlastarfsemi. Flestir stunda frumkvöðlastarfsemi í löndum með lága innkomu en það 

er einnig sá flokkur sem hefur minnstu VLF á mann. Í þeim löndum er algengast að konur 

fari í frumkvöðlastarfsemi vegna nauðsynjaáhrifa (Reynolds o.fl., 2005). Rannsókn Minniti 

(2010) gaf nýjar vísbendingar um að kynjamunur á frumkvöðlahegðun megi rekja til ólíkrar 

skynjunar kynjanna á eigin getu. Vegna þess hversu sambærileg tíðni og kynjaskipting er á 

milli þeirra landa sem tilheyra sama samanburðarflokki þá virðast konur og karlar verða fyrir 

áhrifum frá svipuðum breytum við þá ákvörðun að fara út í frumkvöðlastarf. En þar sem 

karlar eru mun fleiri en konur í frumkvöðlastarfsemi bendir margt til þess að kynin verða ekki 

fyrir áhrifum á þeim breytum á sama hátt eða í jafn miklum mæli. Bendir Minniti á að þessi 

punktur sé mikilvægur þegar rannsakaðir eru hvaða breytur eru metnar í rannsóknum á 

kynjamun í frumkvöðlastarfsemi. Þegar þátttakendur voru spurðir hvort þeir trúðu því að þeir 

hefðu þá kunnáttu, færni og reynslu til þess að stofna nýtt fyrirtæki kom í ljós að karlar höfðu 

töluvert meiri trú á sjálfum sér heldur en konur. En sýnt hefur verið fram á að hræðsla kvenna 

(og karla) við að gera mistök vegna þess að þær hafa ekki trú á eigin getu hefur veruleg áhrif 

á ákvarðanir um hvort þær stofni nýtt fyrirtæki (Minniti, 2005). Má í þessu samhengi benda á 

rannsókn sem sýndi fram á að helsta ástæða þess að konur hika við að fara út í eigin rekstur 

er hræðsla við stærðfræði en ekki hræðsla við fyrirtækjarekstur sem slíkan (Hildebrandt, 

Miller, Edington og Bond, 1987). Kom fram í rannsókn Minniti (2010) að bæði karlar og 

konur treysta á fyrirmyndir og samfélagsleg tengsl til þess að afla sér upplýsinga og fá 

aðgang að auðlindum. Hafa rannsóknir Minniti (2005) í því sambandi leitt í ljós að fylgni er á 

milli þess að þekkja annan frumkvöðul og þess að fara út í eigin frumkvöðlastarfsemi en 

töluvert færri konur heldur en karlar þekkja til annarra sem stofnað hafa eða eru í ferli við að 

stofna fyrirtæki (Minniti, 2010).  

2.4.1. Ólík sýn kynjanna á velgengni 

Nýleg rannsókn Powell og Eddleston (2008) hefur sýnt fram á að konur og karlar hafa ólíka 

sýn á velgengni. Tilgangur þeirrar rannsóknar var að varpa ljósi á hvers vegna konur eru 

ánægðari en karlar með sinn eigin rekstur þrátt fyrir að fyrirtæki í þeirra eigu gefi af sér verri 

fjárhagslega afkomu. Í fyrsta lagi er skynjun kynjanna gagnvart fjárhagslegri velgengni ólík 

og er hún mikilvægari körlum heldur en konum. Vegna þeirra tilhneigingar fræðimanna að 

meta árangur út frá fjárhagslegu sjónarmiði, þá eru konur taldar njóta minni velgengni heldur 

en karlar. Vandinn er að jafnvel þegar velgengni er metin út frá hlutlægum þáttum, þá eru 

ríkjandi í vestrænum samfélögum ákveðnar staðalímyndir karlkynsfrumkvöðla og stjórnenda 

sem þykja endurspegla hinn dæmigerða stjórnanda sem nýtur velgengni. Rannsókn um þetta 

efni leiddi í ljós að ríkjandi væru sterkar staðalímyndir í viðskiptum og að staðalímyndin væri 

yfirleitt hvítur karlmaður sem á eiginkonu sem vinnur ekki utan heimilisins, hann er með 

góða menntun í farteskinu og er afar skuldbundinn vinnu sinni (Judge, Cable, Boudreau og 

Bretz, 1995). Samkvæmt þessari rannsókn passa konur ekki inn í staðalímynd frumkvöðla.  

Þegar metin er velgengni fyrirtækjareksturs út frá hagnaði, þá koma fyrirtæki í eigu kvenna 

verr út en hjá körlum. Er sú niðurstaða rakin til þess að gildi kvenna og væntingar þeirra til 

eigin starfsframa sem atvinnurekendur eru ólíkar gildum og væntingum karla (Bird og Brush, 

2002). Rannsókn Powell og Eddleston (2008) studdi við þá tilgátu. Niðurstaða þeirra var 

annars vegar að velgengnis tilfinning kvenkyns fyrirtækjaeigenda gagnvart árangri fyrirtækis 

þeirra sýndu ekki fylgni milli afkomu fyrirtækis þeirra og ánægju fyrirtækjaeigandans. Hins 

vegar sýndi velgengnis tilfinning karlkyns fyrirtækjaeigenda fram á jákvæða fylgni á milli 

afkomu fyrirtækis og ánægju fyrirtækjaeigandans. Til þess að skýra þennan mun var bent á 

tvö ólík sjónarmið kvenkyns fyrirtækjaeigenda. Annars vegar lögðu konur minni áherslu en 

karlar á að öðlast fjárhagslegan árangur. Hins vegar tengdist ánægja kvenkyns 

fyrirtækjaeigenda öðrum þáttum en hagnaði og sölutölum (Powell og Eddleston, 2008). 

Ástæðum fyrir þessum ólíkum væntingum má rekja til þess að konur þurfi að takast á við 

hindranir sem sérstaklega tengjast kyni þeirra, eins og til dæmis að vera ekki teknar alvarlega, 

að ábyrgð gagnvart börnum sé enn í miklum mæli á þeirra herðum og að konur hafi minna 

aðgengi að fjármagni heldur en karlar (Brush, 1997). Vera má að þessar kynbundnu hindranir 

leiði til þess að konur lækki væntingar sínar gagnvart velgengni fyrirtækis síns sem 

endurspeglast í hegðun þeirra og viðhorfi til rekstrarins (Powell og Eddleston, 2008). 

Vert er að benda á að fyrirtæki í eigu kvenna eru jafnan minni og vaxa hægar heldur en 

fyrirtæki í eigu karla (Coleman, 2007). Þar af leiðandi gefa fyrirtæki í eigu kvenna af sér 

minni hagnað en fyrirtæki í eigu karla (Robb og Wolken, 2002). Vegna efnahagskreppunnar 

sem skall á heimsbyggðina árið 2008 í kjölfar mikillar þenslu og stækkun fyrirtækja um allan 

heim hefur verið talið konum til framdráttar að fyrirtæki í þeirra eigu vaxi hægar heldur en 

fyrirtæki í eigu karla (DuReitz og Henrekson, 2000; Coleman, 2007). Konur hafa tilhneigingu 

til að leggja áherslu á tryggð viðskiptavina og sölugróða sem mælikvarða á persónulega 

hagsæld þegar þær skilgreina velgengni fyrirtækis (Morris o.fl., 2006). Í ljósi þess hversu ólík 

sýn kynjanna virðist vera gagnvart velgengni eigin rekstrar þá hefur verið bent á mikilvægi 

þess að greiða fyrir möguleikum kvenna til frumkvöðlastarfsemi sem mun stuðla að eflingu 

kvenna og velfarnaði í viðskiptum (Fafchamps og Quisumbing, 2005). 

2.5. Helstu hindranir frumkvöðla  

Þegar hindranir í frumkvöðlastarfsemi eru skoðaðar er litið til reynslu annarra frumkvöðla 

með það í huga að læra af bæði mistökum þeirra og velgengni. Einnig er litið til þátta sem eru 

líklegir til að hafa áhrif á aðstæður til frumkvöðlaumhverfis en GEM rannsóknin hefur 

skapað sérstakt líkan til þess. Báðir þessir þættir eru til umfjöllunar í þessum kafla. 

Mikil vinna hefur verið lögð í að rannsaka þau nýsköpunarfyrirtæki sem hafa náð góðum 

árangri á sínu sviði. Þá er verið að einblína á þá þætti sem taldir eru vænlegir til árangurs 

bæði í fari frumkvöðla og einnig aðferðir við stofnun fyrirtækis (Politis og Gabrielsson, 

2009). Í þessu samhengi hefur að mestu leyti gleymst að líta á þau smáu og nýju fyrirtæki 

sem mistekist hafa við stofnun. Séu þau fyrirtæki skoðuð hefur það yfirleitt verið gert á 

neikvæðan hátt og mistök þeirra ekki skoðuð nægilega vel. Það hefur þó verið bent á að 

mistök við stofnun nýs fyrirtækis geta gefið yfirgripsmiklar og mikilvægar upplýsingar fyrir 

frumkvöðla og nýsköpun (Aldrich og Fiol, 1994). Þannig er mikilvægt fyrir 

frumkvöðlastarfsemi í heild sinni að halda utan um reynslu þeirra nýsköpunarfyrirtækja sem 

ná ekki að hasla sér völl, læra af mistökum þeirra og miðla þekkingunni til frumkvöðla sem 

eiga eftir að láta sína viðskiptahugmynd verða að veruleika (McGrath, 1999).  

Þar sem GEM rannsóknin er ein umfangsmesta rannsóknin á sviði frumkvöðlastarfsemi eru 

þær hindranir sem sérfræðingar GEM rannsóknarinnar hafa talið fram, skoðaðar sérstaklega. 

Forsvarsmenn GEM rannsóknarinnar hafa útbúið svokallað GEM líkan í þeim tilgangi að 

greina þá þætti í umhverfinu sem eru líklegir til þess að geta haft áhrif á aðstæður fyrir 

frumkvöðlastarf. Þessir þættir eru níu talsins og í GEM rannsókninni er talað um þá sem 

grunnskilyrðin níu. Þættirnir eru: 

Fjármagnsstuðningur, stefna hins opinbera, verkefni á vegum hins opinbera, 

menntun og þjálfun, útbreiðsla rannsóknar- og þróunarstarfs, grunnstoðir 

viðskiptalífsins, inngöngu- og samkeppnisaðstæður, aðgangur að grunnaðstöðu 

og menningar- og samfélagslegar venjur (Hannes Ottósson o.fl., 2010). 

Tilgangur þess að setja fram þessi níu grunnskilyrði er til að greina hvaða skilyrði eru 

talin styðja við frumkvöðlastarfsemi í hverju þátttökulandi og hvaða skilyrði eru talin 

draga úr henni. Sérfræðingum rannsóknarinnar í hverju þátttökulandi er gert að svara 

sömu fyrirfram ákveðnu spurningunum um grunnskilyrðin níu. Svör allra eru svo metin 

og greind og í framhaldi af því er hverju grunnskilyrði gefin einkunn á skalanum 1 til 5. 

Ef einkunn er hærri en 3 er viðkomandi grunnskilyrði talið styðja við 

frumkvöðlastarfsemi en ef einkunn er undir 3 er viðkomandi grunnskilyrði talið 

hindrun við frumkvöðlastarfsemi. Sé einkunnin 3 er grunnskilyrði hvorki talið sem 

hindrun né stuðningur (Hannes Ottósson o.fl., 2010).  

Samkvæmt GEM rannsókninni árið 2009 kemur frumkvöðlastarfsemi á Íslandi í 

heildina vel út á grunnskilyrðunum níu samanborið við önnur þátttökulönd. 

Niðurstöður rannsóknarinnar leiða í ljós að fleiri grunnskilyrði á Íslandi eru talin styðja 

við frumkvöðlastarfsemi en í öðrum samanburðarlöndum. Það sama á við um hindranir, 

en samkvæmt sérfræðingum rannsóknarinnar standa færri hindranir í vegi fyrir 

frumkvöðlastarfi á Íslandi en í öðrum samanburðarlöndum (Hannes Ottósson o.fl., 

2010). 

Ef helstu niðurstöður GEM rannsóknarinnar árið 2009 fyrir öll nýsköpunardrifnu 

þátttökulöndin í heild sinni eru dregnar saman kemur í ljós að 6 af 9 grunnskilyrðum hljóta 

meðaltalseinkunn undir 3 og flokkast því sem hindrun á frumkvöðlastarfsemi í þessum 

löndum. Samkvæmt þessu má rekja helstu hindranir í nýsköpunardrifnu löndunum í heild 

sinni til eftirfarandi þátta (Hannes Ottósson o.fl., 2010);  

• Stefna hins opinbera 

• Verkefni á vegum hins opinbera 

• Inngöngu- og samkeppnisaðstæður 

• Rannsóknar- og þróunarstarf 

• Menntun og þjálfun 

• Fjármagnsaðgangur 

Þrátt fyrir að þessi 6 grunnskilyrði séu flokkuð sem hindrun í frumkvöðlastarfsemi í 

nýsköpunardrifnu löndunum (reiknað meðaltal nýsköpundardrifnu landanna) þá sýna 

niðurstöður fyrir árið 2009 að aðeins tveir þessara þátta eru áhyggjuefni fyrir Ísland, það er 

fyrst og fremst fjármagnsaðgangur en menntun og þjálfun telst einnig hindrun við íslenskt 

frumkvöðlastarf. 

Samkvæmt GEM rannsókninni er fjármagnsaðgangur erfiðasta hindrun frumkvöðla (Hannes 

Ottósson o.fl., 2009). Frumkvöðlar sem og aðrir stofnendur fyrirtækja verða að meta tiltækt 

fjármagn í samhengi skulda á móti eigin fé. Skuldafjármögnun felur í sér að viðkomandi 

eigandi (frumkvöðull) og lánveitandi eru tveir um áhættuna. Lántakinn ber þó ábyrgðina á 

því að greiða þá skuld sem stofnað hefur verið til í þeim tilgangi að fjármagna rekstur 

nýsköpunarfyrirtækisins. Eiginfjárfjárfesting er annar eða aðrir utanaðkomandi aðilar, 

fjárfestar, sem taka ábyrgð og áhættu með frumkvöðlinum sjálfum. Fjárfestarnir ganga þá til 

liðs við félagið í von um að rekstur fyrirtækisins skili arði (Hisrich, Peters og Sheperd, 2005). 

Þegar talað er um fjármagnsaðgang er verið að vísa í aðgang að fjármagni fyrir ný og vaxandi 

fyrirtæki, hvort sem um er að ræða styrki, hlutafé eða lán. Ísland er þó langt frá því að vera 

eina landið sem á við þetta vandamál að stríða. En sú staðreynd að Ísland sé verst statt hvað 

varðar fjármagnsaðgang af öllum nýsköpunardrifnum samanburðarlöndum er mikið 

umhugsunarefni. GEM rannsóknin bendir einnig á að umfang og gæði frumkvöðlamenntunar 

sé ábótavant. Þar stendur Ísland jafnt samanburðarlöndum sínum og virðist þetta því vera 

almennt vandamál í frumkvöðlaheiminum sem telst til hindrunar (Hannes Ottósson o.fl., 

2010).  

2.5.1. Helstu hindranir kvenfrumkvöðla 

Sagt er að konur séu að breyta umhverfi nútímaviðskipta en það hefur verið valdasvið karla 

um langt skeið. Því er haldið fram þar sem konur eru í forgrunni þjónustugeirans í 

Bandaríkjunum en sá geiri vex hvað hraðast í bandaríska hagkerfinu (Winn, 2005). Auk þess 

hefur þróunin orðið sú að fleiri konur heldur en karlar útskrifast af öllum stigum háskólanáms 

í Bandaríkjunum (National Woman´s Business Council, 2011), eins og fram kom í kafla 3.3 

um kvenfrumkvöðla. Þrátt fyrir aukna menntun kvenna á háskólastigi, reynslu í viðskiptum 

og fyrirtækjarekstri og tæknilegri sérhæfingu þá hafa komið fram þau sjónarmið að konur 

skuldbindi sig ekki nægilega mikið gagnvart fyrirtækjum sínum, þær séu ekki hæfir leiðtogar 

fyrirtækja sem eru í miklum vexti og hafi ekki getu til að koma fram með 

grundvallarnýjungar á markaði (Winn, 2005). Víða hafa stjórnvöld lýst yfir áhyggjum af 

þeim hindrunum sem konur þurfa að horfast í augu við. Er þá átt við þær konur sem vilja 

koma á fót eigin rekstri, sérstaklega í ljósi þess hversu mikilvægur þáttur kvenna til 

frumkvöðlastarfsemi hefur verið álitinn fyrir efnahagslega framþróun (Jalbert, 2000). 

Rannsókn Van Auken (1999) leiddi í ljós að þrjár algengustu hindranir við stofnun fyrirtækis 

megi rekja til áhættu, fjármagnsskorts og takmarkaðs tíma. Fræðimenn hafa á undanförnum 

árum beint sjónum sínum í auknum mæli að þeim hindrunum sem konur þurfa að takast á við 

í frumkvöðlastarfsemi. Þrátt fyrir aukinn áhuga fræðimanna á kvenfrumkvöðlum þá eru 

rannsóknir á viðfangsefninu enn af skornum skammti og hafa áhrif þess á efnahagslegan vöxt 

lítið verið rannsökuð (Minniti og Naudé, 2010).  

Konur eru taldar áhættumeðvitaðri en karlar þegar kemur að því að taka fjárhagslegar 

ákvarðanir (Jianakoplos og Bernasek, 1998) og þegar konur eru spurðar út í viðhorf sín til 

áhættu þá hafa þær sýnt fram á minni áhættuhneigð en karlar (Johnson og Powell, 1994). 

Hafa vísbendingar komið fram sem benda til þess að meint áhrif lægri áhættuhneigðar kvenna 

útskýri af hverju fyrirtæki í eigu kvenna eru jafnan minni og vaxa hægar heldur en fyrirtæki í 

eigu karla (Coleman, 2007). Leiðir það til þess að fyrirtæki í eigu kvenna gefa af sér minni 

hagnað heldur en fyrirtæki í eigu karla (Robb og Wolken, 2002). Moore (2003) álítur að 

konur eigi erfiðara með að fá fjármagn í banka vegna þess að þær leggja sjálfar fram minni 

fjármuni og sýna ekki fram á unninn árangur. Þar að auki þá virðast kvenfrumkvöðlar gæta 

meiri hófsemi heldur en karlar þegar þær leitast eftir lánsfjármagni (Weiler og Bernasek, 

2001).  

Á sama tíma og atvinnutækifæri kvenna hafa breyst, þá á það ekki við um hinar hefðbundnu 

fjölskyldufyrirmyndir (Winn, 2005). Rannsókn White, Cox og Cooper (1997) leiddi í ljós að 

þær konur sem reyndust framagjarnar frá unga aldri og konur sem nutu mikilla velgengni í 

starfi hafi þurft að þola hlutverkaárekstur við maka vegna ábyrgðar gagnvart heimili og 

fjölskyldu. Gat það leitt til langvarandi ástands þar sem þær vissu ekki hvert raunverulegt 

hlutverk þeirra væri gagnvart heimili annars vegar og vinnumarkaði hins vegar sem gat leitt 

til þess að þær yrðu af tækifærum (Winn, 2004). Vegna þessa hafa konur verið gagnrýndar að 

því leyti að standa í vegi fyrir vexti fyrirtækja sinna (Brush, Carter, Gatewood, Greene og 

Hart, 2004), sem rakið hefur verið til samblands af skorti á fjármagni og ríkum skyldum 

gagnvart fjölskyldu (Winn, 2005). Sýnt hefur verið fram á að þær konur sem ekki njóta 

stuðnings maka eða annarra mikilvægra aðila úr nánasta umhverfi eru dæmdar til að 

mistakast (Winn, 2004). En þrátt fyrir að maki veiti konu sinni stuðning og sé viljugur til þess 

að taka þátt í heimilisstörfum og skyldum gagnvart börnum, þá hafa konur tilhneigingu til að 

þjást af samviskubiti og áhyggjum þegar þær þurfa að vinna langan vinnudag utan heimilisins 

(Winn, 2004).  

Sýnt hefur verið fram á að konur þurfi að horfast í augu við neikvæð samfélagsleg viðhorf og 

menningarlega hlutdrægni þegar þær reyna að brjóta sér leið í gegnum dæmigerð karlastörf. 

Það á meðal annars við um tæknigeirann sem jafnan er álitin karllæg faggrein, sem talin er 

ástæðan fyrir því að það skortir konur í þessar atvinnugreinar (Wajcman, 2004). Færðar hafa 

verið sannanir fyrir mikilvægi fjármagns til þess að þróa og útvíkka starfsemi fyrirtækja en 

skortur á því hefur leikið mörg fyrirtæki grátt sem talin hafa verið meðal þeirra efnilegustu á 

markaði (Carter og Anderson, 2001). Hefur í því samhengi verið sýnt fram á að bankamenn 

hafi tilhneigingu til þess að gera ríkari kröfur til kvenna heldur en karla þegar kemur að því 

að veita lánsfjármagn (Fay og Williams, 1993; Hisrich og Ozturk, 1999). Því til stuðnings 

hefur verið bent á að árið 2004 áttu konur meirihluta eignarhald í 30% allra einkafyrirtækja í 

Bandaríkjunum, auk þess sem konur áttu 50% hlut í öðrum 18%, en hafi samt sem áður 

aðeins fengið 5% af öllu áhættufjármagni sem veitt var í fjárfestingar. Þykir þetta mikla 

ósamræmi endurspegla verulegan markaðsmisbrest og hindranir kvenna til þess að öðlast 

velgengni á hæstu stigum frumkvöðlastarfsemi (Brush o.fl., 2004). Styður það við þá tilgátu 

að konur þurfa að yfirstíga stærri hindranir til þess að ná árangri heldur en karlar (Cliff, 

1998). Álitið er að flestar konur nálgist frumkvöðlastarfsemi með opnum hug og hlutlægni 

þrátt fyrir að þær séu taldar líða fyrir sérstakar kynbundnar hindranir (Winn, 2005). Weiler og 

Bernasek (2001) hafa metið sem svo að mismunun gagnvart konum vegna mikilla 

karlyfirráða á markaði gæti haft skaðleg áhrif á samkeppnishæfni og arðbærni fyrirtækja í 

eigu kvenna. Sýnt hefur verið fram á að algengt er að konum sé hindraður aðgangur að 

ákveðnum atvinnugreinum og þeim haldið utan viðskipta og óformlegum gamalgrónum 

tengslanetum karla. Það hefur neikvæð áhrif á aðgang kvenna að upplýsingum, lánum, 

þjálfunarmöguleikum, hugsanlegum viðskiptafélögum og nýrri inngöngu á markað. Í 

hagkerfum sem hafa einkavæðst hefur eignarhald færst að verulegu leyti til karla. Það hefur 

orðið þess valdandi að endurúthlutun á almannafé hefur að mestu ratað til sama kyns á meðan 

konurnar sitja eftir með takmarkað veðrými til þess að öðlast fjárhagslegan styrk (Carr og 

Chen, 2004). Fleiri rannsóknir benda til þess að menningarlegir þættir eins og mismunum 

eins og dæmin hér að framan lýsa, skýri ólíka stöðu kynjanna í frumkvöðlastarfsemi og er 

talið að sú ríkjandi mismunun sé þess valdandi að draga úr líkum á því að konur gerist 

frumkvöðlar (Minniti og Naudé, 2010).  

3. Aðferð 

Í þessum kafla er gert grein fyrir þeirri aðferðarfræði sem notast var við í rannsókninni ásamt 

uppbyggingu og samsetningu viðtala. Einnig verða hugsanlegir ókostir aðferðarinnar reifaðir. 

Rannsóknin er eigindleg rannsókn sem byggist á viðtölum við fjórar konur sem allar eru í 

eigin atvinnurekstri og koma úr ólíkum atvinnugreinum. Rannsóknarspurningar ritgerðarinnar 

eru eftirfarandi:  

Hverjar eru helstu hindranir kvenfrumkvöðla á Íslandi? 

og 

Hvað er hægt að gera til að auka framgang kvenna í frumkvöðlastarfsemi á Íslandi? 

Markmið rannsóknarinnar er að öðlast frekari þekkingu og skilning á kvenfrumkvöðlum á 

Íslandi og varpa ljósi á mögulegar ástæður þess af hverju nær helmingi færri konur en karlar 

eru í frumkvöðlastarfsemi á Íslandi. Leitast er við að skoða sérstaklega hvort konur upplifa 

einhvern kynbundinn mun. Hindranir í frumkvöðlastarfsemi eru skoðaðar sérstaklega og felst 

markmið rannsóknarinnar einnig í að leita lausna á því hvernig er hægt að auka framgang 

kvenna í frumkvöðlastarfsemi með sjónarmið og upplifun starfandi kvenfrumkvöðla á Íslandi 

í huga. 

Ritgerðin er byggð á eigindlegri rannsóknaraðferð. Í eigindlegri aðferð eru fáir þátttakendur 

rannsakaðir þar sem hver og einn þátttakandi er skoðaður dýpra en ella (Cooper og Schindler, 

2008). Með notkun eigindlegra aðferða er hægt að komast að raun um það sem er fyrir hendi 

ásamt því að fá fram nýjar hugmyndir á viðkomandi sviði (Cooper og Schindler, 2008). 

Bogdan og Biklen (1992) skilgreina fimm einkennandi þætti eigindlegrar rannsóknaraðferðar. 

Þeir þættir segja að eigindleg rannsókn vinnur með upprunaleg gögn þar sem rannsakandinn 

spilar lykilhlutverk og er lýsandi þar sem gögnin eru í formi orða eða mynda frekar en talna. 

Með eigindlegri rannsókn er leitast við að sjá ferlið en ekki einfalda niðurstöðu eða vöru og 

eiga rannsakendur í eigindlegri rannsókn til að greina gögnin með aðleiddri aðferð sem þýðir 

að rannsakendur eru ekki að leitast við að sanna eða afsanna tilgátur. Að leggja merkingu í 

orð viðmælenda er ómissandi þáttur af eigindlegri rannsóknaraðferð og vilja rannsakendur frá 

fram sjónarmið þátttakenda á viðfangsefninu. Þar sem markmið rannsóknarinnar felst í að 

leita lausna á því hvernig er hægt að auka framgang kvenna í frumkvöðlastarfsemi með 

sjónarmiðum starfandi kvenfrumkvöðla á Íslandi varð eigindleg rannsóknaraðferð fyrir 

valinu. 

Í eigindlegum rannsóknum er hægt að styðjast við nokkrar tegundir aðferða en þessi rannsókn 

fór fram með notkun viðtala. Það eru til nokkrar tegundir viðtala, til dæmis uppbyggð viðtöl, 

opin viðtöl og óbyggð viðtöl. Í þessari rannsókn var stuðst við opin viðtöl. Opin viðtöl eru 

mikið óformlegri en uppbyggð viðtöl þar sem leitast er við að skoða viðfangsefnið með 

opnum hug og leitast er við að þátttakendur tjái skoðun sína, upplifun og reynslu með sínum 

eigin orðum (Esterberg, 2001). Í opnum viðtölum spyr rannsakandinn opinna spurninga um 

viðfangsefnið og þátttakendur geta þá svarað spurningunni með eigin orðum í samræmi við 

eigin sjónarhorn, reynslu og þekkingu (Kvale og Brinkmann, 2009). Í opnum viðtölum er 

mikilvægt að hafa orð Patton (1990) í huga: „Við getum ekki skoðað allt sem við myndum 

vilja fá að vita.“  

Tekin voru viðtöl við fjóra íslenska kvenfrumkvöðla en heimildaröflun að öðru leyti fór fram 

á þann hátt að safnað var gögnum um frumkvöðla og frumkvöðlastarfsemi almennt sem og 

gögnum um helstu einkenni kvenfrumkvöðla þar sem viðfangsefnið er tengt fræðilegri 

umfjöllun um slíkt. Þar sem aðeins var tekið viðtal við fjóra viðmælendur og um eigindlega 

rannsóknaraðferð er að ræða er ekki hægt að alhæfa út frá niðurstöðum.  

3.1. Val á rannsóknaraðferð 

Rannsóknarspurningar verkefnisins var hafðar að leiðarljósi og tók uppsetning viðtalanna 

mið af þeim ásamt þeim þáttum sem kynnu að hafa áhrif og höfundar höfðu kynnt sér á 

fræðilegu sviði viðfangsefnisins. Með notkun eigindlegrar aðferðar gafst viðmælendum 

kostur á að koma sínum hugmyndum og skoðunum á framfæri og töldu höfundar þessa 

aðferð vera best til þess fallin að svara rannsóknarspurningunni.  

3.2. Þátttakendur  

Í þessari rannsókn var tekið viðtal við fjóra kvenfrumkvöðla á aldrinum 45 til 54 ára sem 

allar eiga það sameiginlegt að stunda eigin atvinnurekstur. Sú sem lengst hefur starfað í 

frumkvöðlastarfsemi hefur gert það frá árinu 1994 til dagsins í dag eða 18 ár samfleytt. Sú 

sem styst hefur starfað í frumkvöðlastarfsemi hefur gert það frá árinu 2007 til dagsins í dag 

eða í samtals 5 ár. Við val á þátttakendum var lögð áhersla á að konurnar gegndu 

lykilhlutverki við stofnsetningu og stjórnun fyrirtækja í þeirra eigu og að þær kæmu úr 

ólíkum atvinnugreinum. Með því fyrirkomulagi var leitast við að skilja upplifun þeirra og 

reynslu á viðfangsefninu frá ólíkum sjónarhornum. Allir viðmælendurnir áttu það 

sameiginlegt að hafa notið velgengni á sínu sviði og að eiga að baki áralanga reynslu á 

vinnumarkaði. Til þess að gæta trúnaðar gagnvart viðmælendum, hér eftir nefndar konur, var 

þeim gefin dulnefni og verða þær hér eftir nefndar Anna, Guðrún, María og Sigrún. 

Bakgrunnur kvennanna er eftirfarandi: 

Anna er 51 ára. Hún er menntuð sem handavinnukennari og í listasögu. Auk þess lauk hún 

námi úr Myndlista- og handíðaskólanum. Anna fór fyrst út í eigin atvinnurekstur árið 1994 

þegar hún stofnaði eigin fyrirtæki ásamt annarri konu sem hún seldi nokkrum árum síðar. Í 

dag rekur hún eigið fyrirtæki sem hún stofnaði í ársbyrjun 2011. 

Guðrún er 46 ára. Hún lauk stúdentsprófi frá Menntaskólanum á Akureyri árið 1985, lauk 

námi í Viðskiptafræði frá Háskóla Íslands árið 1992 og meistaraprófi frá Háskóla Íslands í 

stjórnun og stefnumótun árið 2009. Árið 1994 stofnaði hún sitt annað fyrirtæki sem hún rekur 

enn. 

María er 54 ára. Hún lauk námi sem leikskólakennari úr Gamla fósturskólanum árið 1981 og 

diplómanámi úr sama skóla í stjórnun árið 1996. Árið 2000 lauk hún MA í uppeldis- og 

menntunarfræðum með séráherslu á stjórnun og árið 2011 lauk hún MBA námi frá 

Háskólanum í Reykjavík. María fór fyrst út í eigin atvinnurekstur árið 1999. 

Sigrún er 45 ára. Hún lauk námi í Viðskiptafræði af endurskoðunarsviði frá Háskóla Íslands. 

Hún á að baki langa reynslu sem stjórnandi og fjármálastjóri og fór út í eigin atvinnurekstur 

árið 2007.  

3.3. Rannsóknarsnið 

Tekin voru opin viðtöl við fjórar konur úr atvinnulífinu þar sem lagt var upp með fyrirfram 

ákveðinn spurningaramma sem þróaðist eftir því sem leið á viðtölin. Í opnum viðtölum spyr 

rannsakandinn opinna spurninga um viðfangsefnið í þeim tilgangi að þátttakandinn svari 

spurningunni í samræmi við eigin sjónarhorn með eigin orðum. Ástæðan fyrir því að opin 

viðtöl voru valin er sú að viðtöl í eigindlegri rannsóknaraðferð leggja áherslu á að skoða 

umheiminn frá sjónarhorni viðmælandans í þeim tilgangi að skilja þá merkingu sem 

viðmælandinn leggur í reynslu sína á viðfangsefni rannsóknarinnar (Kvale og Brinkmann, 

2009). 

3.4. Mælitæki 

Við gerð rannsóknarinnar var stuðst við opin viðtöl. Viðtölin voru sett saman af 

rannsakendum með það að leiðarljósi að fá sem víðtækasta sýn viðmælenda á 

rannsóknarefninu. Öll viðtölin voru hljóðrituð á stafrænu tæki og afrituð orðrétt að þeim 

loknum yfir á tölvutækt form. Mikil nákvæmni og vandvirkni í afritun viðtalanna skiptir öllu 

máli við úrvinnslu gagnanna (Bogdan og Biklen, 1992).  

3.5. Framkvæmd 

Rannsakendur byrjuðu á því að afla sér gagna og upplýsinga um fræðasviðið. Að því loknu 

voru valdir viðmælendur í rannsóknina. Haft var samband við viðmælendur í gegnum 

tölvupóst og fundartími ákveðinn í samráði við þá. Samhliða uppsetningu á dagskrá 

viðtalanna voru viðtölin sjálf undirbúin. Viðtölin voru framkvæmd frá 14. mars 2012 til 29. 

mars 2012. Að viðtölunum loknum voru þau afrituð. Að því loknu fór úrvinnsla gagna fram 

og niðurstöður rannsóknarinnar unnar. Greind voru þemu viðtalanna og niðurstöður teknar 

saman eftir þeim.  

3.6. Takmarkanir 

Staðsetning viðtala getur verið breytileg, allt eftir óskum viðmælandans. Staðsetning 

viðtalsins getur farið fram á skrifstofu, á heimili eða vinnustað viðmælenda eða á öðrum 

stöðum. Ef allt væri eins og best væri á kosið væru öll viðtöl tekin á rólegum stað þar sem 

engin truflun á sér stað eða í svokölluðu dauðhreinsuðu og gervilegu umhverfi. Þrátt fyrir að 

dauðhreinsað og gervilegt umhverfi sé oft tilvalið fyrir viðtöl þá geta viðtöl sem eiga sér stað 

á heimavelli viðmælenda oft skilað meiri innsýn og dýpri skilningi á svörum viðmælenda 

(Esterberg, 2001). Í þessari rannsókn voru tekin samtals fjögur viðtöl. Tvö af viðtölunum 

voru tekin á skrifstofu rannsakenda en tvö viðtalanna voru tekin á vinnustað viðmælendanna, 

þ.e. á þeirra heimavelli. Rannsakendur telja að staðsetning viðtalanna hafi haft áhrif á svör 

viðmælenda þar sem þeir telja sig hafa fengið betri skilning á viðmælendunum og dýpri 

skilning á svörum í þeim tilfellum sem viðtölin voru tekin á þeirra heimavelli.  

Ókostir við viðtöl eru að viðmælendum getur þótt óþægilegt að ræða einstök mál og geta því 

haldið aftur af skoðunum sínum að einhverju eða öllu leyti. Þessi ókostur er ekki til staðar 

þegar um er að ræða staðlaða spurningarlista sem svarað er nafnlaust en þeir gefa aftur á móti 

ekki eins ítarlega mynd af efninu sem verið er að rannsaka hverju sinni (Cooper og Schindler, 

2008). Þar sem viðtölin innihéldu persónulegar spurningar var viðmælendum tilkynnt að 

viðtöl þeirra væru trúnaðarmál og nöfn þeirra og að heiti fyrirtækis þeirra yrði ekki birt í 

þessari ritgerð. Viðtölin í heild sinni eru ekki birt í þessari ritgerð en uppsetning 

spurningarammans er að finna í viðauka. 

4. Niðurstöður 

Í þessum kafla verður gert grein fyrir helstu niðurstöðum rannsóknarinnar. Við greiningu og 

úrvinnslu gagnanna komu fram tvö meginþemu þar sem annað skiptist í fimm undirþemu og 

hitt í tvö undirþemu. Þemun eru annars vegar innra umhverfi kvennanna sem felur í sér 

reynslu og upplifun þeirra sem konur í sjálfstæðum atvinnurekstri. Hins vegar ytra umhverfi 

kvennanna sem felur í sér upplifun þeirra og skoðanir á samfélagslegum málefnum sem snúa 

að frumkvöðlastarfsemi.  

Konurnar voru beðnar um að gera grein fyrir bakgrunni sínum, reynslu á vinnumarkaði og 

eigin atvinnurekstri. Konurnar voru beðnar um að lýsa því hvernig þeim gekk að koma 

fyrirtækjum sínum á fót með því markmiði að greina helstu hindranir þeirra í ferlinu, ef 

einhverjar voru. Helstu niðurstöður á innra umhverfi voru að allar konurnar töldu sig hafa 

upplifað neikvætt viðhorf í sinn garð fyrir því að vera konur í eigin rekstri og töldu að skortur 

væri á kvenfyrirmyndum í frumkvöðlastarfsemi. Þær lögðu áherslu á mikilvægi þess að 

byggja upp öflugt tengslanet kvenna og að konum sé veittur stuðningur og hvatning til þess 

að fara út í eigin atvinnurekstur og/eða frumkvöðlastarf. Helstu niðurstöður á ytra umhverfi 

voru að konurnar höfðu ekki góða reynslu af þeim stofnunum og félagasamtökum sem 

úthluta styrkjum og veita lán til frumkvöðlastarfsemi. Færð voru rök fyrir djúpstæðum 

áhrifum sem konurnar töldu vera ástæðu fyrir ólíkri hegðun kynjanna þegar kemur að 

menntunarvali og þar af leiðandi starfsvali. Sagðar voru reynslusögur og lagðar fram tillögur 

að úrbótum stjórnvalda sem sneri að eflingu kvenna sem stjórnendur, frumkvöðlar og sem 

virkir þátttakendur í atvinnusköpun á Íslandi.  

4.1. Innra umhverfi  

Eins og áður hefur verið nefnt var niðurstöðum rannsóknarinnar skipt upp í tvo meginkafla; 

innra og ytra umhverfi. Fyrri kaflinn sem snýr að innra umhverfi kvennanna skiptist í sex 

hluta: frumkvöðull, hugsjón, hindranir, neikvætt viðhorf gagnvart konum, skortur á 

fyrirmyndum og mikilvægi tengslanets. Greind voru þemu innan hvers hluta. Seinni kaflinn 

sem snýr að ytra umhverfi skiptist í tvo hluta: styrkjakerfið og samfélagið.  

4.1.1. Frumkvöðull 

Í þessum hluta var fjallað um eftirfarandi þemu sem voru greind í viðtölunum: 

hugtakagreining og samsvörun.  

Konurnar voru spurðar hvaða merkingu þær legðu í hugtakið frumkvöðull og voru spurðar 

hvort þær litu á sjálfa sig sem frumkvöðul. Eins og við var að búast, miðað við almennt ólíka 

sýn fræðimanna á frumkvöðlum og frumkvöðlastarfsemi, þá lögðu þær ólíka merkingu í 

hugtakið. Af svörum og viðbrögðum kvennanna að dæma, þótti þeim hugtakið heldur stórt og 

jafnvel of hátíðlegt til þess að geta sagt það beint út að þær teldu sig frumkvöðul. Sigrún var 

sú eina sem viðurkenndi strax að hún liti á sig sem frumkvöðul og skilgreindi hugtakið á 

eftirfarandi hátt „Frumkvöðull getur verið að koma bara með nýja aðferð, þó það sé ekki 

fyrirtæki. Í eðli sínu getur frumkvöðull verið það að skapa eitthvað nýtt, eitthvað sem kemur 

með ný verðmæti finnst mér. […]“Anna skilgreindi ekki almennt hugtakið frumkvöðull og 

leit ekki á sig sem slíkan en hún sagði að hún sæi í dag að hún hefði rutt brautina. Guðrún 

sagði að frumkvöðull væri „... einhver sem byrjar á svona einhverju nýju.“  Þegar Guðrún 

var spurð hvort hún liti á sjálfa sig sem frumkvöðul var svarið „Ég veit það ekki. Jú, kannski 

að einhverju leyti frumkvöðull“. Þegar María var spurð hvaða merkingu hún legði í orðið 

frumkvöðull þá var svarið eftirfarandi:  

Frumkvöðull eða fífl á foræði var sagt í minni sveit. Fíflinu skal á foræði etja. 

Frumkvöðull er einfaldlega sá sem að finnur þörf eða hefur þennan brennandi 

áhuga á að kanna nýjar veiðilendur. Að fara út fyrir hefðbundnar lausnir og 

skapa nýjar og leita þeirra… þetta er landkönnuður.  

Þegar María var spurð hvort hún liti á sjálfa sig sem frumkvöðull var svarið 

eftirfarandi:  

Sko, mér finnst frumkvöðull alltaf svolítið skrýtið. Af því mér finnst þetta 

eitthvað svona svo stórt hugtak. Jú, en það sem er alltaf spurning í mínu lífi. 

Get ég gert hlutina öðruvísi? Er hægt að hafa eitthvað öðruvísi en það er? 

Getur eitthvað orðið betra? […] Þannig að þetta drífur mig áfram og auðvitað 

er þetta element frumkvöðla, já. Að því leytinu er ég frumkvöðull. 

Skynjun kvennanna á hugtakinu frumkvöðull bendir til þess að þær upplifa sig sem 

frumkvöðul, sérstaklega þegar þær hafa skýrt frá hugmyndum sínum um hugtakið í 

tengslum við eigin reynslu. Allar konurnar hafa í störfum sínum verið að fást við 

verkefni, sett á fót fyrirtæki eða þróað lausnir sem ekki hafa verið áður unnar með 

sama hætti, að minnsta kosti ekki á Íslandi.  

4.1.2. Hugsjón  

Í þessum hluta var fjallað um eftirfarandi þætti sem voru greindir í viðtölunum: velgengni, 

drifkraftar og fjölskylda. 

Konurnar lýstu því af hverju þær fóru út í eigin atvinnurekstur og hvernig þeim gekk að koma 

fyrirtækjum sínum á legg. Sagt var frá aðdragandanum, hvernig gekk að samþætta 

atvinnurekstur og skyldur gagnvart heimili, fjölskyldu og börnum. Flestar konurnar lýstu 

ákveðinni togstreitu þar á milli. Einnig lýstu þær upplifun sinni á þeirri stöðu að mun færri 

konur en karlar fara út í eigin atvinnurekstur. 

Sigrún sagði að hún hafi alltaf haft þann draum að fara í frumkvöðlastarf. Hún hafði góða 

reynslu af vinnumarkaði, hafði gegnt starfi framkvæmdastjóra og fjármálastjóra hjá stórum 

íslenskum fyrirtækjum og var einstæð fjögurra barna móðir þegar hún ákvað að nú væri rétti 

tíminn til að fara út í eigið frumkvöðlastarf. Sigrún sagði að það væri markmið hennar í lífinu 

að vera skuldlaus manneskja því hún vildi fá það frelsi að geta farið að vinna þá vinnu sem 

hana langar til sama hver launin væru. Sagði hún að það væru engar fantasíur um að verða rík 

og eiga einkaþotu. Hún á fjögur börn og vill skapa ákveðið öryggi fyrir þau.   

Sigrún, Anna og María voru beðnar um að lýsa því hvað skipti þær mestu máli varðandi 

velgengni fyrirtækis þeirra. Þær lýstu því með einum eða öðrum hætti að starf þeirra byggðist 

fyrst og fremst á hugsjónum. Anna sagði: „[…] ..Ég rek þetta bara eins og húsmóðir, bara 

hagsýn húsmóðir. […] ..það síðasta sem ég er að hugsa um, eru einhverjar EBITDUR, það er 

bara það síðasta. […] Ef ég hefði gert einhverja útreikninga, ef ég hefði farið og talað við 

eitthvað markaðsfyrirtæki og einhverja viðskiptafræðinga, þeir hefðu örugglega sagt við mig, 

ekki gera þetta. […] En ég var alveg viss um að ég væri með eitthvað sem vantaði inn á 

markaðinn. “ Þegar Anna var spurð hver væri hennar drifkraftur í fyrirtækjarekstri sínum var 

svarið eftirfarandi: „Já, það er hugsjónin og hún er á oddinum.“ María sagði að það sem 

skipti mestu varðandi velgengni fyrirtækis síns: „Ástríða. Það sem skiptir mestu máli fyrir 

velgengni okkar er að við höfum góðan málstað að verja. Við erum ekki bara að skapa 

peninga.“ Þegar María var spurð hvort hún teldi að það myndi breyta einhverju ef karl ætti og 

ræki hennar fyrirtæki þá taldi hún svo vera og sagði: „Hugsjónaáherslan væri minni, mikið 

minni.“ Sigrún metur velgengni fyrirtækis síns með svipuðum hætti og María og Anna. 

Sigrún sagði:  

Velgengi er að vera með fyrirtæki sem maður er stoltur af, að vera með vörur 

sem maður er stoltur af og veit að þær eru góðar og að vera með starfsfólkið 

sem manni finnst vera gott og að vera með sjálfbært fyrirtæki og að það sé að 

skila arði til sinna fjárfesta sem að veðjuðu á okkur. Að maður sé að skila til 

baka.  

Það sem var sameiginlegt með svörum allra kvennanna hvað varðar hugsjón þeirra á rekstur 

fyrirtækis sins var að drifkraftur þess að fara út í frumkvöðlastarfsemi voru ekki drifin áfram 

af hagnaðarsjónarmiðum.  Ástæða þess að þær fóru í frumkvöðlastarfsemi voru 

undirliggjandi þættir sem fólust í því að skapa öryggi fyrir fjölskyldu þeirra ásamt því að 

bjóða upp á vöru og/eða þjónustu sem þær töldu markaðinn vera að óska eftir.  

4.1.3. Hindranir 

Í þessum hluta var fjallað um eftirfarandi þætti sem voru greindir í viðtölunum: 

fjármagnsaðgangur, áhættumeðvitund, neikvætt viðhorf í garð kvenna og skortur á 

fyrirmyndum. 

Konurnar voru spurðar hvað þeim þótti erfiðast í ferlinu við að koma fyrirtækjum sínum á 

legg. Fjármagnsaðgangur kom þar sterkt í gegn hjá þeim sem sóttust eftir fjármagni. Vildu 

þær meina að þeim hefði mætt almennt áhugaleysi vegna þess að þær voru konur. María 

sagði varðandi erfiðleikana sem hún þurfti að glíma við til að fá fjármagn: „Ég fékk neitanir 

hjá bankanum um lán […] og var búin að fá leyfi frá bænum fyrir þessu og ég fékk nei og 

árið eftir fékk ég aftur nei.“ Þegar María var spurð hverjar væru ástæðurnar fyrir því sagði 

hún: „Við vitum að konur fá oftar nei og fá síður heldur en karlar og þær fá minna hlutfall af 

því sem þær biðja um heldur en karlar.“ Hún sagði líka að konur biðji um minna af því að 

konur væru gætnari. María sagði svo: 

Þetta er mikið nýrri heimur fyrir okkur. Við höfum ekki fyrirmyndir af 

endalausum konum í rekstri í allskonar spennandi hlutverkum og allt þetta. 

Strákarnir sjá alltaf fyrirmyndirnar í jakkafataklæddu körlunum sem eru alls 



 32 

staðar. Ef ekki jakkafataklæddir í einhverjum rekstri þá allavega í 

vinnugallanum á gröfunni eða, allir eru þeir að vinna sjálfstætt og taka lán 

fyrir vegheflinum sínum eins og ekkert sé. Þessar endalausu fyrirmyndir sem 

að strákar hafa af því að karlar eru þessir miklu framkvæmdaraðilar, sem 

gerir það að verkum að þeir sjá sjálfan sig í því og taka þess vegna stærri 

skref og eru djarfari. […]..við höfum ekki fyrirmyndina. Og þess vegna 

biðjum við um minna, þess vegna tökum við gætnari skref vegna þess að við 

vitum ekki alveg hvað við erum að fara út í.  

María hélt áfram frásögn sinni: 

Og ég átti að veðsetja heimili mitt og sumarbústaðinn minn, 30 fermetra sko 

rafmagnslausan kofa upp á Hólsfjöllum á sko gömlu fjölskyldujörðinni minni 

og ég spurði lánasjóðina hvort þau vildu ekki bara fá hundinn minn líka, bara 

eðaltík af bresku kyni og hann bara “já nei – það myndi nú flokkast undir 

færanlegt veð og það er nú oft erfitt að ná þeim.“ Þið vitið, bara að fá lán og 

þetta voru meira að segja bara einhverjar 2 milljónir króna, þetta voru 

smápeningar. Þetta voru smápeningar! 

Sigrún sagði að erfiðast hafi verið að taka þá ákvörðun að leggja allt undir. Hún hafði gengið 

á milli banka og útibúa og enginn vildi lána henni pening. Hún ræddi við fólk sem hún 

tengdist og leitaði ráða þar til ein kona sagði við hana. „Af hverju ætti einhver banki að lána 

þér þegar þú þorir ekki að leggja neitt undir?“ Sigrún sagði: 

Okei, hvað er það versta sem getur gerst ef ég legg allt undir til að stofna mitt 

fyrirtæki? Það versta sem gerist er að ég verð gjaldþrota. Ok, hvað gerist þá? 

Þá missi ég húsið. Okei, Þá missi ég húsið sem ég á og einhverjar eignir. En 

ég á ennþá börnin mín og við erum öll ennþá við góða heilsu. Ég aðgreindi 

þarna fasteign og heimili. Ég get alveg farið að leigja, maður getur alltaf 

búið til heimili, en fasteignin er bara einhver dauður hlutur. Og þetta er í 

raun bara mjög mikilvægt ferli þ.e. að vera bara búinn að sætta sig við það 

að maður getur farið á hausinn. Af því annars ertu alltaf að reka fyrirtækið 

þitt hrædd. 

Þegar Anna var spurð út í eigin upplifun á því að fjármagnsaðgangur væri talinn stærsta 

hindrun fyrir þá sem eru að fara út í eigin atvinnurekstur þá sagði hún: „Sko, ég hefði alveg 

getað látið það vera hindrun fyrir mig. Ég kaus bara að leggja meira á mig.“ Anna sóttist 

ekki eftir fjármagni við stofnun síns fyrirtækis en þegar hún var spurð hvað henni þótti 

erfiðast þá átti hún erfitt með að henda reiður á það því það fór allt vel. Anna sagði:  

En samt, þegar ég hugsa tilbaka þá er það þannig að ég er svo gott sem 

launalaus í 2 ár. Við kaupum húsnæðið tilbúið til tréverks og við gerum þetta 

algjörlega frá grunni og ég lagði rosalega mikið á mig. Og við kjósum, eða 

ég kýs, að mér sé bara borgað þannig að ég geti bara greitt reikningana 

mina. […] En ég geri þetta svo ég geti bara byggt þetta upp og þannig að ég 

sé ekki að taka of mikið út úr rekstrinum í byrjun. Þannig að ég geti borgað 

starfsfólkinu og fengið gott starfsfólk af því ég vissi– af því ég lét starfsfólkið 

mitt ganga fyrir.  

Hún sagði að ef fólk treystir of mikið á fjármagn að þá missi það svolítið 

sjálfsbjargarviðleitnina. Sagði hún að hafi hún haft meira fjármagn þá hefði henni ekki 

gengið svona vel. Hún vill meina að það sé ákveðinn galdur að velgengni og ef fólk hefur of 

mikið fjármagn á milli handanna þá tapi það svolítið þessum galdri. 

Fyrirtæki Sigrúnar var þess eðlis að það krafðist mikils fjármagns. Sigrún lagði ríka áherslu á 

hversu ákveðin hún þarf að vera til þess að sækja sér fjármagn, hvort sem það er gert með því 

að fá nýja hluthafa inn eða fá lán í banka. Sigrún sagði:„… maður hefur náttúrulega verið 

rosalega fúll út í bankana því það er búið að afskrifa milljarða á fyrirtæki og þau fá lán. Svo 

komum við og við höfum aldrei lent í vanskilum, aldrei fengið innheimtubréf frá lögfræðingi 

eða neinum - greiðslusagan skiptir engu máli.“ Sigrún sagði að mikilvægt væri að grípa 

sjálfur til aðgerða þegar það er verið að sækjast eftir fjármagni. „En ég hringi og spyr bara: 

hefur þú áhuga á að vera fjárfestir hérna? Má ég hitta þig? Þetta er bara eitthvað fólk sem 

ég hef aldrei hitt og veit ekkert um. Maður verður að þora, peningarnir koma ekki til manns 

og maður verður bara að þora að senda pósta bara á einhverja.“ 

Guðrún sagði að erfiðast hafi verið að fjármagna. Hún lýsti því þannig að tilfinning hefði 

meira ráðið för hjá bankastjórum og útibústjórum þegar taka átti ákvarðanir um það hvort 

veita ætti lán fyrir 18 árum síðan þegar hún stóð í þessu. Guðrún hélt að það skipti ekki máli 

hvort þú værir karl eða kona þegar kemur að fjármagnsaðgangi en taldi þó að þetta hafi 

breyst í hruninu. „Ég held að karlar hafi frekar verið meiri svona áhættufíklar þá og ég held 

að konur komi einhvern veginn svona sterkari út úr því. En ég man alveg þegar ég var að 

stofna fyrirtækin og þá var alltaf þetta stelpu-komment eins og maður væri óttalegur asni. En 

svo þegar maður er búinn að sanna sig þá hætti þetta nú alveg.“ Anna var spurð að því hver 

hennar upplifun á því væri hvort einhver munur væri ef kona og karl sóttust eftir fjármagni og 

þá sagði hún:„ Sko ég ímynda mér að karlinn fengi það frekar, ég ímynda mér að vegna þess 

að þeir eiga auðveldara með að.. til dæmis ef þið væruð að tala viðtal við karl þá mynduðu fá 

skýrari svör, allt sett fram voðalega skipulega meðan ég svona veð úr einu í annað. 

Munurinn þar er að konur ganga svo mikið út frá tilfinningunni, og þess vegna þegar við 

erum að sækja eftir fjármagni, þá ímynda ég mér að karlar yrðu frekar fyrir valinu, þó svo 

það ætti kannski að vera öfugt.“  

María hefur sterka skoðun á þeim hindrunum sem konur standa frammi fyrir í íslensku 

samfélagi þegar kemur að því að konur taki stjórn í fyrirtækjum og stofnunum, á hún þá 

sérstaklega við um þau störf sem hún nefnir kvennastörfstörf í heilbrigðis- og menntakerfinu. 

María sagði: „Og það er engin tilviljun að við sitjum þarna inni og síðan eru það karlar sem 

að stjórna kerfunum, gáið að því – Það eru karlar sem stjórna og síðan eru það við konurnar 

sem vinnum inni í kerfunum […].“  

Konurnar koma úr ólíkum atvinnugreinum og þegar viðtöl þeirra eru dregin saman má sjá 

ólíka upplifun þeirra á hindrunum. Þær höfðu missterkar skoðanir á þeim hindrunum sem 

mátti rekja til samfélagslegra þátta. María var skoðanasterkust á þessum þáttum sem má e.t.v. 

rekja til þess að starfsemi hennar er háð opinberum stofnunum og hefur hún þess vegna 

eflaust betri innsýn í starfsemi þeirra. Meðan María var skoðanasterk á hindrunum 

kvenfrumkvöðla voru hinar ekki jafn afgerandi í svörum sínum. Í svörum þeirra allra mátti þó 

greina upplifun þeirra á neikvæðu viðhorfi gagnvart konum í viðskiptum sem þær virðast 

upplifa, hver á sinn hátt.  

4.1.4. Neikvætt viðhorf gagnvart konum 

Í þessum hluta var fjallað um eftirfarandi þætti sem voru greindir í viðtölunum: kynjamunur, 

neikvætt viðhorf, vanvirðing og áhættumeðvitund. 

Konurnar voru spurðar út í upplifun sína á þeirri staðreynd að mun færri konur heldur en 

karlar fara út í frumkvöðlastarfsemi. Auk þess voru þær spurðar hvort munur væri á hegðun 

karla og kvenna við stjórnun og rekstur fyrirtækja. Í svörum þeirra kom fram að þær upplifðu 

oft á tíðum fordóma og vanvirðingu fyrir því að vera kona í eigin atvinnurekstri. Einnig var 

áberandi í svörum þeirra að konur væru áhættumeðvitaðri en karlar og var það iðulega í 

tengslum við ábyrgð gagnvart fjölskyldu og börnum. Konurnar töldu allar að það væri munur 

á konum og körlum þegar kemur að stjórnun fyrirtækja. María sagði að hún upplifði sig 

ótrúlega valdsvipta og áhrifalausa inn í kerfinu þann tíma sem hún starfaði sem stjórnandi hjá 

hinu opinbera. María sagði: 

…valdsviptingin inni í þessum kerfum fyrir konur er ólýsanleg, enda eru það 

konurnar sem vinna í kerfunum. Þetta er bara hluti af misrétti kynjanna, að 

strákar, þeir hafa farið með sín fyrirtæki í yfir í einhver ehf og fara með störfin 

sín þangað, vinna sjálfstætt og ráða sig sjálfir á meðan við konurnar erum inn í 

kerfunum áfram. Ég hef stundum kallað þetta að við séum „vinnukonur 

kerfisins.“ 

Guðrún var spurð hvort hún upplifði að ábyrgðin væri meiri hjá konum en körlum þegar 

fjölskyldan er annars vegar. Þá sagði hún: Ég veit það ekki, kannski eru karlar bara með 

meira sjálfstraust og halda að allt heppnist hjá þeim.“ Guðrún sagðist hafa fundið fyrir 

neikvæðu viðhorfi í sinn garð frá kollegum sínum sem nær eingöngu voru karlar. Sagðist hún 

hafa reynt ýmislegt eins og til dæmis að vinna úti á sjó „Samt voru menn… horfðu alltaf á 

mig eins og ég væri bara 15 ára, menn voru alltaf.. vina mín, hvað heldur þú?“ Eftir að henni 

tókst að skapa sér orðspor þá fann hún ekki eins fyrir því að hún væri kona í þessari 

atvinnugrein „En auðvitað er samt sem áður ákveðin gjá til dæmis varðandi upplýsingar því 

ég er til dæmis ekki í golfi og ekki í lax og hérna, maður fær ekki upplýsingar sem eru svona, 

hvað á ég að segja “slúður“ í bransanum vegna þess að það fer svo mikið fram í þessum 

karlaklúbbum einhvern veginn.“ Guðrún fann ekki bara fyrir því að vera utangarðs hjá 

kollegum sínum heldur einnig hjá bönkunum sem unnu í því að laða til sín viðskiptavini. Hún 

sagði: „Og svo var það þarna í góðærinu að þá voru alltaf þessar fótboltaferðir. Þá var verið 

að bjóða fulltrúum fyrirtækjanna að fara út á einhverja fótboltaleiki og mér var ekki boðið af 

því að ég var kona, af því að það var farið á strippbúllur og ýmislegt í þessum ferðum […] 

mér fannst þetta gamaldags markaðssetning að það þyrfti að höfða til svona lágra hvata hjá 

mönnum […]til að öðlast hollustu þeirra og tryggð við bankann.“  

Sigrún sagði frá því að þegar hún var að sækjast eftir fjármagni þá voru bankarnir rosalega 

erfiðir „Þar hefur mér oft þótt munur á því að vera karl eða kona. […] Sko ég hef verið 

heppin að ég hef verið með útibússtjóra sem hafa oft trúað mér.“ Sigrún var spurð hvort það 

væri kona: „Nei karlmenn… en, þá fær maður frá framkvæmdastjóra fyrirtækjasviðs í 

viðkomandi banka „Já, hann er nú bara að lána út á andlitið á þér“ Skilurðu, þetta myndu 

þeir náttúrulega aldrei segja við karlmann […] mér finnst stundum vanta að maður sé tekinn 

nógu alvarlega og að maður sé með alvöru bisness.  

María, Guðrún og Sigrún upplifðu neikvætt viðhorf í sinn garð á einn eða annan hátt og var 

áberandi í svörum þeirra að þær töldu sig hafa upplifað annað viðmót en karlar vegna þess að 

þær væru konur. Mátti greina á svörum þeirra að vegna ríkjandi neikvæðs viðhorfs í garð 

kvenna í frumkvöðlastarfsemi eða eigin atvinnurekstri virðist erfiðara fyrir konur að fá 

lánsfjármagn. 

4.1.5. Skortur á fyrirmyndum 

Í þessum hluta var fjallað um eftirfarandi þætti sem voru greindir í viðtölunum: karllægt 

umhverfi, staðalímyndir, skortur á sjálfstrausti og samhjálp kvenna. 

Anna, María og Sigrún lýstu allar upplifun sinni á því að konur veldu önnur störf heldur en 

karlar. Anna sagði að samfélagið gerði ólíkar kröfur til karla og kvenna sem hefði orðið til 

þess að konur væru komnar yfir á væng ummönnunar og þjónustustarfa, þá sérstaklega í 

heilbrigðis- og skólakerfinu. Guðrún sagði einnig að konur leituðu í aðrar atvinnugreinar en 

henni finnst þetta vera að breytast. Sagði hún að konur væru svolítið að sækja í sig veðrið í 

þeim greinum sem þær hafa lengstum verið í minnihluta. Það var áberandi í svörum 

kvennanna að þeim þótti vera skortur á kvenfyrirmyndum. Fram komu röksemdir fyrir því 

hverjar væru rætur vandans á þessum mun á milli kynja og hvers vegna skortur er á 

kvenfyrirmyndum á íslenskum vinnumarkaði. Sigrún sagði: „Mér finnst stundum svolítið 

bæði hjá stjórnmálamönnum, sveitastjórnum og allsstaðar að konur, þær eru ekki að fara að 

stofna IT fyrirtæki sem er tilbúið að fara á markað.“ Þegar Sigrún var spurð að því af hverju 

hún teldi svo vera: „Það er mikið algengara að karlar geri það. Þetta er ennþá karllægt 

umhverfi þótt þetta sé nú eitthvað að breytast. Bankarnir hafa verið karllægir, þeir hafa verið 

svona meira þannig að þeir sem eru að taka ákvörðun með fjármagnið, hafa í flestum 

tilfellum verðið karlar.“ María var ekki á sama máli og Guðrún varðandi það að konur væru 

að sækja í sig veðrið í menntunarvali til jafns við karla. Hún sagði að vegna skorts á 

fyrirmyndum sem rekja mætti til uppeldis í skólakerfunum þá væri sókn kvenna í 

tæknigreinar að minnka aftur. Hún sagði: „Allir strákar sitja á stóru gröfunum með boltann á 

körfuboltavellinum og tækni lego-ið og stelpurnar eru múraðar inn í dúkkukrókinn.“ María 

sagði að þetta hefði ekkert breyst í skólakerfunum og á meðan svo væri þá spurði hún af 

hverju í ósköpunum stelpur ættu að halda að þær eigi að fara í tæknigreinar. María telur 

mikilvægt að konur hjálpi konum vegna skorts á fyrirmyndum og sagði: „karlar eiga 

meirihluta allra eigna í þessum heimi, karlar eru í miklu meirihluta í öllum stjórnum og þeir 

eru bara í miklum meirihluta hvað varðar eignarhlut í fyrirtækjum og fjármunum og landi og 

hverju sem er. Konur aftur á móti, það eina sem þær eiga meira af samkvæmt samantekt 

Sameinuðu þjóðanna, það er vinna. Við vinnum mikið meira heldur en karlar. En við eigum 

mikið minna. Þannig það er svo inngróin kynjaskekkja í samfélaginu, hún er svo inngróin að 

fólk hugsar ekki einu sinni um það. Og þar með hjálpar allur heimurinn körlum. 

Til þess að styðja sitt mál, sagði María frá rannsókn sem gerð var á börnum þar sem annars 

vegar voru settar saman í hóp litlar og stórar stúlkur og hins vegar voru settir saman litlir og 

stórir drengir saman í hóp. Hópunum var komið fyrir í tilbúnum leikaðstæðum þar sem 

takmarkað magn leikfanga var haft inni. Rannsóknin gekk út á að fylgjast með því hvernig 

börnin myndu leysa úr því að hafa svona fá leikföng. Niðurstaðan var sú að stóru börnin náðu 

fyrst leikföngunum en eftir grátur litlu barnanna létu stóru börnin undan. Það sem þótti 

merkilegt við þessa rannsókn var að stóru stúlkurnar lánuðu bæði litlu stúlkunum og 

drengjunum en stóru drengirnir lánuðu bara litlu drengjunum. María sagði: 

Rannsóknin er sko ekki bara einhverjar einar aðstæður. Rannsóknin er gerð 

aftur og aftur og aftur og í hvert skipti eru alltaf einhver ný börn og þetta var 

bara niðurstaðan, það er, allur heimurinn hjálpar körlum.  

Af svörum kvennanna að dæma má greina að þetta karllæga umhverfi sem þær virðast finna 

fyrir á Íslandi leiði af sér skort á fyrirmyndum hjá íslenskum konum í atvinnurekstri. Vegna 

skorts á kvenfyrirmyndum mátti greina skort á sjálfstrausti kvenna til að fara í eigin 

atvinnurekstur þar sem íslenskar konur upplifa sig oft einar á báti því að það virðist ekki vera 

ætlast til af þeim í samfélaginu að þær stofni stór fyrirtæki sem krefjast mikils fjármagns. 

4.1.6. Mikilvægi tengslanets 

Í þessum hluta var fjallað um eftirfarandi þætti sem voru greindir í viðtölunum: mikilvægi 

tengslanets, tímaskortur og samvinna kvenna. 

Allar konurnar lýstu með einum eða öðrum hætti mikilvægi þess að leggja rækt við 

tengslanet sitt og að hitta aðra kollega sem starfa bæði almennt á atvinnumarkaðnum og líka í 

þeirri atvinnugrein sem þær starfa innan. Allar konurnar sögðust hafa verið aðilar í Félagi 

kvenna í atvinnurekstri (FKA), en Guðrún sem var einn af stofnfélögum sagðist reyndar hafa 

hætt fyrir nokkrum árum. Hún fann ekki samleið með hinum konunum vegna þess að það 

voru svo fáar konur í hennar atvinnugrein. Þess í stað hefur hún verið heldur virk í öðrum 

samtökum sem tengjast hennar atvinnugrein. Meðal annarra samtaka sem konurnar sögðust 

vera aðilar að eru: Leiðtogaauður, Exetra og Elínóra, Stjórnvísir og Samtök atvinnulífsins. 

Það var áberandi í viðtölunum að konurnar gefa sér ekki eins mikinn tíma fyrir þennan 

félagsskap og þær myndu vilja og sögðu það mikið vera vegna tímaskorts. Sigrún sagðist 

vera mjög upptekin manneskja, gæfi sér varla tíma til að fara í ræktina og stundum varla til 

þess að borða, en hún sagði að lykillinn að velgengni sinni væri tengslanetið. Sagðist hún 

hafa fyrir mörgum árum tekið þá ákvörðun að forgangsraða og gefa sér tíma í að rækta 

tengslanetið þó svo að það væri mikið að gera í vinnunni. Hún sagði að þegar kemur að því 

að virkja tengslin þá kæmi í ljós munurinn á konum og körlum eins og í svo mörgu öðru. 

Sigrún sagði: „Ég tók ákvörðun árið 2000 af því ég er með sama sjúkdóm og aðrar konur að 

maður er búinn að skrá sig á einhverja ráðstefnu en svo er svo mikið að gera í vinnunni að 

maður hætti einhvern veginn við […] Karlarnir þeir labba bara út, alveg sama hvað er mikið 

að gera í vinnunni.“ Sigrún sagði að starfsfólkið á hennar vinnustað skiptu á milli sín 

félagsaðild að hinum ýmsum samtökum til þess að vera sem mest vakandi yfir því sem er að 

gerast á markaðnum. María lagði áherslu á að konur almennt standi saman og sagði að við 

skyldum ekki vanmeta samvinnu kvenna. Hún tók fram að án þeirrar aðstoðar sem hún naut 

hjá öðrum konum, þá einni sérstaklega, hefði henni eflaust aldrei tekist að koma fyrirtæki 

sínu á legg.  

Það kom ekki skýrt fram í svörum allra kvennanna hver væri helsta ástæða þess að þær teldu 

mikilvægt að virkja tengslanetið. Af svörum tveggja þeirra að dæma þykir það þó mikilvægt 

þar sem atvinnuumhverfið á Íslandi er lítið og verandi kona í eigin atvinnurekstri á Íslandi er 

mikilvægt að hafa gott fólk í kringum sig sem hægt er að leita til öllum stundum. Hægt var þó 

að greina í svörum allra kvennanna að konur eigi að standa betur saman og deila 

reynslusögum sínum til annarra kvenna sem hafa hug á eða eru í eigin atvinnurekstri. Með 

þeirri leið töldu þær að mögulegt væri að draga úr karllægu umhverfi og skorti á 

kvenfyrirmyndum í íslensku atvinnuumhverfi.  

4.2. Ytra umhverfi 

Eins og áður hefur verið nefnt var niðurstöðum rannsóknarinnar skipt upp í tvo megin kafla, 

innra og ytra umhverfi. Hér að framan var niðurstöðum úr innra umhverfi kvennanna lýst en 

hér á eftir er seinni kafli niðurstaðanna sem snýr að ytra umhverfinu sem skiptist í tvo hluta: 

styrkjakerfið og samfélagið.  

4.2.1. Styrkjakerfið 

Í þessum hluta var fjallað um eftirfarandi þætti sem voru greindir í viðtölunum: flókið, 

tímafrekt, trúnðaðarbrestur, lágir styrkir og nýir lánamöguleikar. 

Greindar voru álíka neikvæðar upplifanir hjá öllum konunum sem sóst höfðu eftir styrkjum á 

Íslandi. Var sú skoðun áberandi meðal kvennanna að annmarkar væru á þeim styrkjakerfum 

sem styðja við frumkvöðla. Varðandi fyrirkomulag styrkjakerfisins á Íslandi komu fram 

sjónarmið sem skipt er hér í þrjá hluta. Í fyrsta lagi kom fram að styrkjakerfin á Íslandi þóttu 

bæði tímafrek og flókin, að öflun gagna til að senda inn og umfang þess væri ekki í samræmi 

við þær fjárhæðir sem oftast voru í boði. Auk þess sem styrkirnir væru oft eyrnamerktir 

ákveðnum verkefnum og að því fylgdi mikil skriffinnska við að gera grein fyrir því að 

peningarnir hafi raunverulega farið í það verkefni sem styrkurinn var veittur fyrir. Í öðru lagi 

kom fram það sjónarmið að mjög illa væri farið með trúnaðarupplýsingar í íslensku samfélagi 

og að það væri þess vegna ekki þess virði að taka áhættuna á því að viðkvæmar upplýsingar 

myndu leka út. Í þriðja lagi kom fram það sjónarmið að annað hvort væru styrkirnir að veita 

litlar fjárhæðir eða mjög stórar fjárhæðir en ekkert þar á milli.  

Guðrún sagði mikla vinnu hafa farið í að starta eigin fyrirtæki og sagði að fjármögnun 

fyrirtækisins hefði verið það erfiðasta. Hún sóttist reyndar ekki eftir styrkjum heldur 

lánveitingu en að hennar sögn var það „heljarinnar bras“. Guðrún sagðist þó upplifa jákvæða 

þróun á stuðningskerfunum í kringum frumkvöðlastarfsemi þau 18 ár sem hún hafði verið í 

eigin atvinnurekstri. Sigrún og Guðrún sóttust einna helst eftir lánsfjármagni við stofnun síns 

fyrirtækis og skoðuðu misvel styrkjakerfið. Sigrún hafði þó kynnt sér kerfin vel og hafði 

eftirfarandi um styrkjaumhverfið að segja: „Og það er ekkert rosalega mikill kúltur á Íslandi 

fyrir nýsköpunarfyrirtæki. Þú veist, ekki svona raunverulega, ekki ef þú ætlar að byggja upp 

stórt fyrirtæki.“ Þeim fannst vanta sjóði sem styðja við stærri verkefni og var bent á í því 

sambandi að kúltúrinn væri þannig að konur væru í raun aðeins í litlum gæluverkefnum en 

ekki að vinna að því að stofna stórfyrirtæki. Þessu vildi Sigrún helst breyta. Hún sagði: „Það 

er alltaf einhvern veginn svona að konur eiga að vera með eitthvað svona “prjóna” út í 

bílskúr, og ég tek það fram að ég vann við prjónaskap svo ég er ekki að nokkru leyti að gera 

lítið úr því, en það er alltaf einhverjar svona hannyrðir út í bílskúr, það eru svona 

kvennafyrirtækin.“ Sigrún sagði jafnframt að það væri ekki endilega sjálfgefið að veittir væru 

styrkir og benti á að það vantaði einhverskonar lánakerfi fyrir nýsköpunarfyrirtæki. Sagði hún 

að það vantaði eitthvað til að brúa bilið á milli hlutafjár og þessara litlu styrkja. María var 

þeirrar skoðunar að í hinni almennu orðræðu þyrfti að halda fram mikilvægi þess að konur 

komi ekki að viðskiptaborðinu á sömu forsendum og karlar vegna þess að konur þyrftu 

sérstakan stuðning. María sagði svo:„Eins og til dæmis þessa lögbindingu á jöfnu 

kynjahlutfalli í stjórnum, ég er mjög ánægð með þá stjórnvaldsaðgerð. Í staðinn fyrir 

einhverja smápeninga í styrki þá myndi ég vilja sjá að lán og skoðun á sérstökum lánum til 

kvenna og kvenna í frumkvöðlastarfsemi og ekki síst á kvennasviðinu.“ María vill að konur 

taki völd í því sem þær kunna og að þær séu hvattar til að taka kvennastörfin út úr kerfinu. 

María og Sigrún hafa miklar skoðanir á þessum málum og vilja að skapaðar séu aðstæður til 

þess að gera konum kleift að taka þetta skref í átt að meiri völdum með stærri fyrirtækjum.  

Anna hafði álíka skoðun og María á íslenska styrkjakerfinu. Hún sagðist einu sinni hafa 

fengið eina milljón í styrk fyrir hugmynd sem hún hafði lagt fram. Reynslan af þessum styrk 

var að hennar sögn ekki góð vegna þess að henni fannst að því hefði fylgt mikil skriffinnska 

og að skilyrðin fyrir því í hvað peningarnir máttu fara hafi verið mjög ströng. Anna sagðist 

reyndar ekki vera sérstaklega fær um að sækja styrki og bætti við að þrátt fyrir hennar 

neikvæðu upplifun þá gæti verið að hún hafi rangt fyrir sér. Guðrún virtist ekki hafa eins 

afgerandi neikvæða reynslu af styrkjakerfinu og Sigrún, María og Anna. Sagðist hún nýlega 

hafa aðstoðað aðra konu við uppsetningu nýs fyrirtækis sem hefði falast eftir styrkjum. Henni 

fannst þó allt styrkjakerfið vera frumskógur og erfitt að vita hvert eigi að leita varðandi 

styrki. Var það hennar skoðun að það mætti gera þetta kerfi einfaldara og skilvirkara. 

Mest afgerandi voru ummæli Maríu og Sigrúnar sem virtust hafa mikið hugsað út í 

styrkjakerfið, hverjar rætur vandans séu og hvað hægt væri að gera til þess að bæta kerfið. 

Var það skoðun þeirra beggja að styrkirnir væru annaðhvort einhverjir smápeningar eða háar 

fjárhæðir og að ekkert væri í boði neitt þar á milli. Jafnframt lögðu þær báðar fram tillögu 

þess efnis að setja ætti á fót lánastofnun sem sérstaklega væri ætluð íslenskum frumkvöðlum. 

Þrátt fyrir að svör Maríu og Sigrúnar hafi verið afgerandi í þessum efnum voru svör Guðrúnar 

og Önnu einnig á sama veg og töluðu þær um álíka ókosti á íslensku styrkjakerfi. 

4.2.2. Samfélagið  

Í þessum hluta var fjallað um eftirfarandi þætti sem voru greindir í viðtölunum: 

samfélagslegur stuðningur, aðgerðir stjórnvalda og hvatning kvenna. 

Eins og kom fram í kaflanum hér að framan var áberandi í viðtölum við Sigrúnu og Maríu að 

hvetja ætti konur í auknum mæli til þess að stofna og reka fyrirtæki, bæði í einkageiranum og 

í starfsgreinum sem að mestu tilheyra opinbera kerfinu. Þær lögðu báðar áherslu á mikilvægi 

þess að byggja upp betra samfélag og að sýna samfélagslega ábyrgð. Sigrún sagði að konur 

þyrftu að sýna meira þor og vera tilbúnar í alvöru viðskipti þó svo að það væri ekki alltaf 

öruggt. Taldi hún að hindranir kvenna væru gjarnan innbyggðar í þeim sjálfum og væri þess 

vegna ekki endilega umhverfinu að kenna. Sagði hún sögu af því að eitt sinn hafi yfirmaður í 

banka hætt störfum og öllum hafi verið frjálst að sækja um en engin kona hafi sóst eftir 

starfinu. Var það hennar tilfinning að konur vildu ekki vera með þessa ábyrgð og gætu frekar 

farið heim klukkan fjögur. Sigrún vildi einnig sjá konur taka meira af skarið við að kaupa 

fyrirtæki. Hún sagði: „Ég hef stundum verið að gagnrýna félagasamtök íslenskra kvenna og 

sagði eitt sinn við einn formanninn: Af hverju erum við ekki að hvetja konurnar til að kaupa 

þessi fyrirtæki eða stofna þau sjálf? Og þá kom svarið: „Við verðum að passa okkur að vera 

ekki að stíga á fæturnar á karlmönnunum.“ Sigrún lýstu undrun sinni að umræddur formaður 

hefði þetta viðhorf. Sagði hún að konur rétt eins og karlar ættu að sækjast eftir því að kaupa 

fyrirtæki og væri það sanngjarn leikur. María kom með tillögur að því hvernig hægt væri að 

hvetja til nýsköpunar í, að hennar sögn, fjárfrekustu kerfum landsins. María spáði því að 

mesta frumkvöðlastarfið á næstu áratugum myndi eiga sér stað í risastóru kvennabatteríunum 

á Íslandi sem hún sagði vera heilbrigðis- og menntakerfið. Benti hún jafnframt á að þar væri 

mesta þörfin á nýsköpun. María sagði: „Ég vil að stjórnvöld og umhverfið hvetji konur á 

sínum stöðum til þess að taka ábyrgð og völd í því sem við kunnum. Að við séum hvattar til 

að taka kvennastörfin út úr kerfinu og skapaðar aðstæður til þess að gera okkur það kleift.“ 

Sigrún talaði um áhugaleysi ríkisstjórnarinnar. Hún sagðist hafa leitað til ríkisstjórnarinnar 

nokkrum misserum eftir bankahrun og óskað eftir fundi því hún sagðist þá geta búið til 200 

störf strax en hún hafi ekki einu sinni fengið svar við fundarbeiðninni. Sagðist hún hafa það á 

tilfinningunni að þar spilaði mikið inn í að hún væri kona. 

Guðrún lagði áherslu á að það sem væri hægt að gera til að auka framgang kvenna væri að 

konur myndi standa betur saman og segja meira frá eigin reynslusögum. Hún talaði um að 

það væri mikið til af flottum konum á Íslandi sem hafa verið að gera það gott og sagðist hafa 

orðið vitni af ýmsum árangurssögum þeirra og oft hafa hugsað „Vá, þetta er hægt“ Guðrún, 

María og Sigrún voru mest afgerandi með skoðun sinni á samstöðu kvenna og mikilvægi 

þess. Þær töldu flestar að til að breyta þessu karllæga umhverfi á Íslandi og bæta úr þeim 

skorti sem ríkti á kvenfyrirmyndum, þá þyrftu konur að stíga fram og breyta þessu sjálfar.  

5. Umræður 

Í ljósi þess að um eigindlega rannsókn er að ræða er ekki hægt að alhæfa um niðurstöður 

hennar. Rannsakendur telja þó að viðtölin hafi varpað fram skýrri og áhugaverðri mynd af 

kvenfrumkvöðlum á Íslandi og að konurnar sem tóku þátt í rannsókninni hafi verið 

hreinskilnar og opinskáar í svörum sínum. Við gerð eigindlegrar rannsóknar er margt að huga 

að og skiptir máli í hvaða umhverfi viðtöl eru tekin. Þótti rannsakendum athyglisvert að 

seinni tvö viðtölin voru mun ítarlegri og persónulegri heldur en fyrstu tvö viðtölin sem 

mögulega má rekja til þess að fyrri viðtölin voru tekin á skrifstofu rannsakenda en þau síðari 

á skrifstofum kvennanna sem var þeirra heimavöllur. En eins og fram kom í kafla 4.6 um 

takmarkanir á rannsóknaraðferð þá getur staðsetning viðtala haft mikið að segja um 

niðurstöður þeirra en talið er líklegra að ef viðmælendur eru á þeirra heimavelli meðan á 

viðtali stendur hljótist hreinskilnari og ítarlegri svör (Esterberg, 2001).  

Ef niðurstöður rannsóknarinnar eru teknar saman kemur skýrt fram að allar konurnar upplifðu 

að einhverju leyti kynjamun varðandi viðmót, hegðun og aðgengi í frumkvöðlastarfsemi. 

Voru þá helst tveir meginþættir greindir úr niðurstöðum rannsóknarinnar. Annars vegar voru 

það undirliggjandi þættir einstaklinga úr innra umhverfi sem snýr að hegðun og 

persónueinkennum frumkvöðla. Hins vegar voru það þættir sem snúa að ytra umhverfi eins 

og stuðningur, styrkjakerfið og fjármálastofnanir. Það sem kom rannsakendum mest á óvart 

við úrvinnslu niðurstaðna var hversu mikinn samhljóm mátti greina í svörum kvennanna og 

niðurstöðum rannsókna á sviði frumkvöðlafræða. Það sem rannsakendur höfðu lesið á 

fræðisviðinu mátti iðulega tengja við upplifun kvennanna úr íslenskum raunveruleika. Gátu 

því rannsakendur greint skýran þráð á milli og fléttað saman upplifun þeirra við fræðin. 

Einnig kom það rannsakendum á óvart hversu mikil áhrif samfélagslegir þættir hafa á 

frumkvöðlastarf á Íslandi og þá sérstaklega á starf kvenfrumkvöðla. Þrjár kvennanna sögðust 

hafa upplifað neikvætt viðhorf og vanvirðingu í sinn garð af hálfu karlmanna en margar 

rannsóknir hafa sýnt fram á að djúpstæðar samfélagslegar venjur, karllægt viðhorf og 

staðalímyndir hafi hamlandi áhrif á kvenfrumkvöðla (Judge o.fl., 1995). Um er að ræða þætti 

sem snúa að kynjamun, neikvæðum viðhorfum í garð kvenna, skorti á fyrirmyndum, misrétti, 

hlutverkaárekstrum o.fl. Eftir miklar vangaveltur og greiningu á viðtölum við þátttakendur 

rannsóknarinnar í samhengi við fræðin telja rannsakendur að þessir samfélagslegu þættir séu 

samverkandi og leiði hverjir af öðrum. Því telja rannsakendur að ein helsta hindrun íslenskra 

kvenfrumkvöðla megi rekja til þeirra sjálfra sem veldur því að konur treysta sér ekki til að 

stíga fram og taka skrefið til fulls í frumkvöðlastarfsemi vegna þess að þeirra þáttur stangast á 

við samfélagslegar venjur. Auk þess sem konur eigi erfitt með að skilgreina hlutverk sitt 

gagnvart frama annars vegar og skyldum gagnvart fjölskyldu hins vegar. Ástæða þess að 

rannsakendur eru á þessari skoðun er þríþætt og felst í kynjamun meðal frumkvöðla, ólíkri 

sýn kynjanna á velgengni og kynbundnum hindrunum kvenfrumkvöðla.  

Það sem vakti athygli rannsakenda var að rannsóknir hafa sýnt fram á afgerandi kynjamun 

meðal frumkvöðla (Carter og Shaw, 2006). Konur stofna minni fyrirtæki sem vaxa hægar og 

eru með óformlegri rekstur heldur en karlar (Coleman, 2007). Þar af leiðandi er hagnaður af 

fyrirtækjum þeirra aðeins brot af hagnaði fyrirtækja í eigu karla (Robb og Wolken, 2002). 

Þótti rannsakendum athyglisvert í þessu sambandi að þrátt fyrir töluvert mikla þátttöku 

kvenna til frumkvöðlastarfsemi þá hafa gögn sýnt fram á að konur fengu (2009) einungis 5% 

af því áhættufjármagni sem veitt var í fjárfestingar í Bandaríkjunum sem telst 

nýsköpunardrifið land (National Woman´s Business Council, 2011). Draga rannsakendur 

fram þá ályktun, ef marka má bandarísk gögn að þróunin á frumkvöðlastarfsemi kvenna sé 

ekki að gefa góða raun, sérstaklega í ljósi þess að konur sýna ekki fram á árangur í samræmi 

við ætlaða getu þeirra, færni og menntun. Að lokum ber að nefna einn af lykilþáttum í 

kynjamun meðal frumkvöðla, en því er haldið fram að skynjun kynjanna á eigin getu er ólík 

(Minniti, 2010). Þar hafa karlar forskot á konur og hafa sýnt fram á meira sjálfstraust en 

konur (Minniti, 2005). Það sjónarmið að konur eru taldar hafa minna sjálfstraust en karlar 

telja rannsakendur spila stórt hlutverk í þeirri staðreynd að næstum helmingi færri konur en 

karlar stunda frumkvöðlastarfsemi á Íslandi (Hannes Ottóson o.fl., 2009).  Þannig telja 

rannsakendur að mikilvægt sé að efla sjálfstraust kvenna í hvívetna með því að breyta 

umræðu um ólíkar atvinnugreinar karla og kvenna. Þannig vilja rannsakendur efla sjálfstraust 

kvenna með því að auka tækifærisdrifna frumkvöðlastarfsemi kvenna með menntun, hugsjón 

og ástríðu að leiðarljósi.  

Þegar velgengni frumkvöðla er metin er það rík tilhneiging að gera það út frá fjárhagslegu 

sjónarmiði (Judge o.fl., 1995). Mat kynjanna á fjárhagslegum árangri er nátengt hvötum 

kynjanna til að fara í frumkvöðlastarfsemi en hagnaður og fjárhagslegur ávinningur er körlum 

mikilvægari en konum. Konur meta velgengni aftur á móti frekar út frá huglægum þáttum 

eins og hugsjón og ástríðu. Einnig hefur komið fram að konur sætta sig við minni og verri 

afkomu en karlar sem rakið er til þess að þær beygja sig undir hinar kynbundnu hindranir sem 

felast í því að konur eru ekki teknar alvarlega, konur bera meiri ábyrgð gagnvart fjölskyldu 

sinni og konur hafa erfiðara aðgengi að fjármagni heldur en karlar (Powell og Eddleston, 

2008). Rannsakendur vilja benda á að þrátt fyrir að konur og karlar meti velgengni í flestum 

tilfellum á mismunandi hátt virðist tilhneigingin aftur á móti vera sú að velgengni er metin út 

frá fjárhagslegum árangri sem bendir sterklega á hversu karllægt umhverfið virðist vera. 

Rannsakendur benda jafnframt á þær staðalímyndir sem velgengni hefur oft verið metin út 

frá. Sú staðalímynd stjórnanda og frumkvöðuls sem telst njóta velgengni er ávallt hvítur 

karlmaður (Judge o.fl., 1995) og er því eðli málsins samkvæmt erfitt fyrir konur að falla inn í 

þá staðalímynd. Þessar staðalímyndir benda einnig sterklega á hversu karllægt umhverfið 

virðist vera þar sem varla er litið á möguleika þess að konur geti notið velgengni. 

Svar Sigrúnar við einni spurningu rannsóknarinnar sat eftir ofarlega í hugum rannsakenda. 

Það var að drifkraftur hennar við að fara út í eigin fyrirtækjarekstur hafi ekki verið sá að enda 

uppi sem eigandi einkaþotu og með fulla vasa af peningum. Heldur væri það að láta draum 

hennar rætast um að stofna eigið fyrirtæki sem gæti orðið sjálfbært og hún næði þeim árangri 

að verða skuldlaus og frjáls til þess að gera það sem hana raunverulega langaði til, óháð 

fjárhagslegum hindrunum. Í framhaldi ræddi hún um mikilvægi þess að hugsa stórt og ætla 

sér stóra hluti og talaði um að einn daginn myndi fyrirtæki hennar fara í Kauphöll Íslands. 

Þótti rannsakendum þversögn felast í þessum orðum hennar. En eftir miklar vangaveltur og 

túlkun á merkingu orða hennar telja rannsakendur að sá metnaður hennar að koma fyrirtæki 

sínu í Kauphöll væri sprottin af löngun til þess að skapa sér veg og virðingu fyrir því að vera 

metin til jafns við karla. Auk þess fannst rannsakendum viðhorf hennar endurspegla það 

útbreidda sjónarmið úr raunheimi jafnt sem fræðaheimi að konur vilji fyrst og fremst skapa 

sér og fjölskyldum sínum frelsi og fjárhagslegt öryggi.  

Rannsakendur telja að hindranir kvenfrumkvöðla séu margþættar og vandasamt sé að 

bregðast við þeim hindrunum sem á vegi þeirra verða. Það er mikið umhugsunarefni að 

árangur kvenfrumkvöðla er ekki í samræmi við menntun og afkomu. Sýnt hefur verið fram á 

að konur fari síður út í að stofnsetja og reka stórfyrirtæki í vexti því þær hafa tilhneigingu til 

að upplifa hlutverkaárekstur gagnvart maka vegna þess að ríkar kröfur eru gerðar til þeirra til 

þess að sinna heimili og fjölskyldu (Winn, 2004). Veldur það því að konur verða ómeðvitaðar 

um hlutverk sín og eiga erfiðara með að skilgreina sjálfa sig sem virkan þátttakanda bæði í 

eigin rekstri og sem húsmóðir. Vegna þessa hefur skapast sú umræða að konur séu ekki 

tilbúnar til að skuldbinda sig gagnvart fyrirtækjum sínum þar sem þær eru yfirleitt með 

fjölskyldu sína efst í huga (Winn, 2005). Niðurstöður leiddu í ljós að svo virðist sem ríkari 

kröfur séu gerðar til kvenna heldur en karla þegar lánsfjármagn er veitt sem er í samræmi við 

það sem fræðimenn segja (Fay og Williams, 1993). Rannsakendur telja það vera vegna þess 

að vissir fordómar hafa skapast vegna kvenna sem ætla sér að stofna fyrirtæki sem felst ekki í 

hönnun eða leirpottagerð. Þurfa þá konur að uppfylla strangari skilyrði en karlar þar sem 

viðhorfið virðist vera á þann veg að konur séu í raun að taka meiri áhættu með því að fara út 

fyrir sinn „þægindaramma“. Slæmur aðgangur að fjármagni hér á landi er að mati 

rannsakenda í grunninn jafn slæmur fyrir bæði konur og karla. En vegna undirliggjandi 

neikvæðs viðhorfs sem virðist viðgangast í þjóðfélaginu þá eiga konur erfiðara með að fá 

lánsfjármagn og hlutafé heldur en karlar. Það er auðvitað ekki hægt að alhæfa fyrir allan 

hópinn en í grunninn telja rannsakendur þó vandamálið vera það stórt að á því þurfi að taka. 

Þannig stuðla ótal margir samverkandi þættir að hindrunum kvenfrumkvöðla á Íslandi og 

vegna þessara þátta telja rannsakendur að ein stærsta hindrun kvenfrumkvöðla séu í raun þær 

sjálfar. Það útskýrist af því að þar sem umhverfið er mjög karllægt hafa mjög fáar 

kvenfyrirmyndir komið fram á sjónarsviðið. Þess vegna skapast vissir fordómar gagnvart 

konum sem ætla sér að ryðja brautina því þeim virðist ekki treyst. Og vegna þess að konur 

hafa minni trú á eigin getu en karlar hafa rannsakendur það á tilfinningunni að konur virðast 

halda aftur af sér með sínar hugmyndir og sín sjónarmið vegna ótta. Þær þori síður að stíga 

fram, slá til og taka stjórn en það er einmitt það sem þarf til að skapa fyrirmyndir og eyða því 

neikvæða viðhorfi sem nú þegar eru til staðar í garð kvenfrumkvöðla.  

Þar sem rannsóknarspurning verkefnisins fjallaði um helstu hindranir kvenfrumkvöðla var 

sérstök áhersla lögð á að leiða fram þær hindranir sem þátttakendur rannsóknarinnar urðu 

fyrir á sinni vegferð við stofnun og rekstur fyrirtækja sinna. Samkvæmt niðurstöðum 

rannsóknarinnar má leiða líkum að því að helstu hindranir kvenfrumkvöðla liggi að mörgu 

leyti í undirliggjandi þáttum samfélagsins eins og inngrónu kynjamisrétti, fordómum og 

mismunun. Viðbrögð þátttakenda við spurningum um hindranir kvenfrumkvöðla vakti upp 

miklar vangaveltur hjá rannsakendum að því leyti að við búum í vestrænum heimi árið 2012 

og það var umhugsunarvert að heyra að upplifun kvennanna hafi verið með jafn afgerandi 

hætti og raun bar vitni. Sú staðreynd að fjórir íslenskir kvenfrumkvöðlar sem allar hafa átt 

velgengni að fagna í fyrirtækjarekstri telji inngróið kynjamisrétti vera mikil hindrun við 

frumkvöðlastarf er athugavert. Rannsakendur telja að lykilatriði til að auka framgang kvenna 

í frumkvöðlastarfsemi á Íslandi felist í því að auka vitund kvenna á þeim djúpstæðu 

samfélagslegu þáttum sem virðast hafa áhrif á kvenfrumkvöðla á Íslandi. Komu niðurstöður 

rannsóknarinnar rannsakendum verulega á óvart, hversu augljóslega túlka mætti þá fordóma 

sem konurnar virtust standa frammi fyrir í störfum sínum sem frumkvöðlar. Tímabilið sem 

konurnar stofnsettu fyrirtæki sín spannar yfir tvo áratugi og hefði mátt ætla að á því tímabili 

hefði ýmislegt breyst til hins batnaðar. Frásagnir kvennanna sem allar hófu sína 

frumkvöðlastarfsemi á mismunandi tímum, sú síðasta árið 2011, gefa þó til kynna að svo sé 

ekki. Þegar Guðrún var fyrst spurð út í reynslu sína á því að stofna fyrirtæki þá beindust svör 

hennar að erfiðum fjármagnsaðgangi og virtist upplifunin ekki hafa með kynferði hennar að 

gera. En eftir því sem umræðan hélt áfram sem beindist að mögulegum hindrunum sem hún 

þurfti að yfirstíga, túlkuðu rannsakendur sem svo að fordómar og vanvirðing í hennar garð 

hafi verið umtalsverð. Það er athyglisvert að Guðrún hafði í raun ekki leitt hugann að því 

hvers konar viðmót hún fékk þegar hún var að koma fyrirtæki sínu á legg og í störfum sínum 

eins og frásögn hennar bar merki um. Virtist hún hafa litið framhjá þeim kynbundnu 

samfélagslegu hindrunum sem á vegi hennar urðu sem þó eru henni ferskar í minni 18 árum 

síðar. Anna hóf sinn rekstur á sama tíma og Guðrún. Hún sýndi minnstu merki meðal 

kvennanna um kynbundnar hindranir. Mögulega má tengja það við atvinnugreinina sem hún 

starfar í sem virðist falla vel að ríkjandi kvenímyndum í samfélaginu. Hennar 

frumkvöðlastarf einkenndist af sjálfsbjargarviðleitni og sóttist hún mjög takmarkað eftir 

fjármagni enda komst hennar rekstur að miklu leyti upp með það. Þó svo að hún vildi ekki 

kannast við það á eigin skinni þá var það hennar upplifun að auðveldara væri fyrir karla að 

fóta sig í frumkvöðlaumhverfinu. María, sem hóf eigin rekstur þremur árum á eftir Önnu 

hafði allt annað fas heldur en Guðrún og Anna. Hún var mjög meðvituð um stöðu sína sem 

kona og hafði sterkar skoðanir á málefnum kvenna. Vegna þess hversu ákveðin hún var í 

svörum sínum, þá var ekki eins mikið hægt að lesa í orð hennar og túlka. Hún hafði sínar 

skoðanir og stóð fast á þeim. Alveg frá byrjun viðtals lýsti hún skoðun sinni á þeirri 

valdsviptingu sem konur þurftu að líða í samfélaginu. Lýsti hún einnig því ítarlega hvers 

konar viðmót hún hafði fengið og voru orð eins og fordómar, inngróin kynjaskekkja og 

skortur á fyrirmyndum henni afar töm. Sigrún hóf sinn rekstur síðust kvennanna. Hennar 

upplifun á þeim hindrunum sem hún þurfti að yfirstíga við að koma fyrirtæki sínu á legg voru 

mjög litaðar af neikvæðu viðhorfi í garð kvenna. Hún sagði nokkrar dæmisögur sem fjölluðu 

um neikvætt viðmót í hennar garð, sem beinlínis mátti rekja til kyns hennar. 

Rannsakendur vilja leggja áherslu á mikilvægi þess að það skapist opinská umræða um þá 

undirliggjandi neikvæða viðhorf í garð kvenna sem virðist þrífast í samfélaginu. Það er jú 

fyrsta skrefið að bættu samfélagi að draga vandann fram í dagsljósið. Rannsakendur telja þó 

að á þessum vanda verði þó aldrei tekið nema konur geri það sjálfar og taki fyrsta skrefið. 

Rannsakendur taka undir orð Maríu sem leggur áherslu á samstöðu kvenna. Konur verða að 

standa saman með því að virkja enn frekar félagasamtök kvenna og gera þau enn opinberri og 

sýnilegri í íslensku samfélagi. Íslenskar konur ættu að þora að láta til sín taka, þora að taka af 

skarið og þora að taka áhættu. Rannsakendur telja að til þess að konur þori frekar þá þurfi 

gagngert að stuðla að því auka vitund kvenna á þeirri stöðu sem ríkir hjá kvenfrumkvöðlum á 

Íslandi.  

Rannsakendur telja að það sé mjög brýnt að efla framgang kvenna til frumkvöðlastarfs á 

Íslandi vegna þess að það er talið vera mikilvægt fyrir efnahagslega og samfélagslega þróun. 

Mikilvægt er að mótuð sé skýr stefna meðal stjórnvalda sem miðar að því að efla 

samfélagslegan stuðning og auka lánamöguleika kvenna í frumkvöðlastarfsemi. Í ljósi 

niðurstaðna rannsóknarinnar og rannsókna á fræðasviðinu þá leggja rannsakendur fram 

eftirfarandi tillögur að lausnum sem eru til þess fallnar að stuðla að bættu umhverfi kvenna í 

frumkvöðlastarfsemi á Íslandi í þeirri von að íslenskir kvenfrumkvöðlar muni einn daginn 

standa jafnar körlum í frumkvöðlastarfsemi í hvítvetna. Tillögurnar snúa að eflingu kvenna á 

Íslandi og bættu samfélagi til frumkvöðlastarfs.  

Konur þurfa að hjálpa konum, standa saman og virkja tengslanet sitt. Til þess er 

mikilvægt að þær láti í sér heyra, séu duglegar að sækja sameiginlega fundi og ráðstefnur þar 

sem þær deila reynslusögum og miðla þekkingu sinni. 

Breyta þarf umræðu um hin týpísku kvennastörf. Allir ættu að eiga rétt á því að velja sinn 

starfsvettvang eftir sínum vilja og áhugasviði, burtséð frá því hvort viðkomandi starf sé í 

atvinnugrein sem flokkast undir atvinnugrein viðkomandi kyns. Kannski er ekki rétt að brýna 

fyrir konum að fara í tæknigreinar ef það er ekki innan þeirra áhugasviðs heldur þarf að 

hvetja konur til að taka stjórn í kvennastörfum og skapa orðræðu þess efnis að það sé jafnt 

eðlilegt að konur stjórni atvinnugreinum kvenna eins og það er eðlilegt að karlar stjórni 

atvinnugreinum karla (ef það er raunveruleg þróun að aukin kynjaskipting verði milli 

atvinnugreina). Konur hafa verið gagnrýndar fyrir það að aðgreina ekki nógu vel frama og 

fjölskyldu. Auka þarf sjálfstraust kvenna og hvetja þær til þess að fylgja sannfæringu sinni 

hvort sem það er að taka stjórn í tæknigreinum eða hinum týpísku kvennagreinum. 

Mikilvægt er að hylla undir kvenfyrirmyndir. Konur þurfa að vera duglegri við að kynna 

sig, sínar hugmyndir og sín fyrirtæki á opinberum vettvangi. Staðreyndin er sú að margar 

frábærar kvenfyrirmyndir er að finna úti í samfélaginu, það þarf bara að beina kastljósinu að 

þeim.  

Heildar endurskoðun þarf að fara fram á fjármálaaðgengi frumkvöðla. Þá telja 

rannsakendur gagnlegt að skoða erlendar fyrirmyndir af lánastofnunum sem sérstaklega eru 

ætlaðar frumkvöðlum og ef þær eru til staðar að skoða hvernig til hefur tekist á viðkomandi 

stað.  

Skoða þarf sérstaklega stuðning kvenna í frumkvöðlastarfsemi. Konur fara síður en 

karlar í frumkvöðlastarfsemi og rannsakendur telja það vera vegna þeirra undirliggjandi og 

djúpstæðu samfélagslegu þátta sem áður hafa verið nefndir. Þessu þarf að breyta og telja 

rannsakendur að til að flýta fyrir því ferli sé mikilvægt að setja fram sérstakt stuðningskerfi 

fyrir íslenska kvenfrumkvöðla. Mögulegt væri til dæmis að auka framboð á hærri fjárhæðum 

fyrir konur, hvort sem það væri í formi styrkja eða lánveitinga. Þannig myndi hvati myndast 

til þess að konur þori frekar að taka af skarið. Rannsakendur sjá þessa leið til að auka 

möguleika kvenna til jafns við karla.  

Auka þarf almenna vitund á þeim djúpstæðu samfélagslegu þáttum sem hafa áhrif á 

íslenska kvenfrumkvöðla. Til þess að eyða út fordómum og misrétti gagnvart konum þá er 

fyrsta skrefið að konur stígi fram, dragi vandann fram í dagsljósið þannig að opinská umræða 

skapist um þennan undirliggjandi vanda sem virðist hrjá samfélagið. Það er hægt að gera með 

því að efla enn frekar vitund kvenna á þessum þáttum með stuðningi öflugra félagasamtaka 

eins og FKA. Rannsakendur telja að það þurfi að gera með því að byrja fyrr og beina 

markhópnum að verðandi íslenskum kvenfrumkvöðlum. Þannig ætti að auka vitund ungra 

kvenna um það samfélagslega vandamál sem konur þurfa sjálfar að berjast fyrir að breyta. 

Það væri hægt að gera með því að innleiða sérstök félagasamtök kvenna innan 

nemendafélaga bæði á framhalds- og háskólastigi. Einnig er mikilvægt að vekja snemma 

athygli á málaflokki kvenfrumkvöðla gagnvart ungu kynslóðinni til þess að skapa þann 

raunhæfa möguleika fyrir ungar konur að gerast frumkvöðlar sem hyllir enn frekar undir 

kvenfyrirmyndir í frumkvöðlastarfsemi. 

6. Lokaorð 

Þar sem ritgerð þessi er lokaverkefni rannsakenda í BSc námi í Viðskiptadeild Háskólans í 

Reykjavík eru efnistökin takmörkuð. Rannsakendur vilja því benda á önnur sjónarmið fyrir 

þá sem hafa áhuga á þessu fræðasviði en að okkar mati er þörf á að gera fleiri rannsóknir á 

sviði frumkvöðlafræða og þá sérstaklega á sviði kvenfrumkvöðla. Það væri gagnlegt að gera 

samskonar rannsókn á körlum til að meta og bera saman ólíka upplifun kynjanna á 

hindrunum í frumkvöðlastarfsemi og meta hvort þeir verði eitthvað varir við ætlað 

kynjamisrétti sem þátttakendur okkar fundu fyrir. Einnig þykir rannsakendum vert að skoða 

frekar þá inngrónu samfélagslegu þætti sem rannsakendur telja alvarlegri og eflaust fleiri en 

flestir gera sér grein fyrir. Gagnlegt væri að hafa þá rannsókn lausnamiðaða með það að 

leiðarljósi að eyða út þessum inngrónu samfélagslegu þáttum sem virðast stuðla að færri 

kvenfrumkvöðlum á Íslandi en ella.  

Að lokum telja rannsakendur að það væri áhugavert að gera athugun á því hvort möguleiki og 

forsendur séu fyrir hendi til þess að setja á fót íslenska lánastofnun séstaklega ætlaða 

frumkvöðlum á Íslandi. Væri í því samhengi hægt að skoða hvort sambærilegar fyrirmyndir 

er að finna á erlendum vettvangi. Áhugavert væri þá að skoða hvort og þá hver áhrifin hafi 

orðið af slíkum aðgerðum fyrir samfélag viðkomandi lands. 

8. Viðauki 

8.1.  Spurningarammi fyrir djúpviðtöl 

Innra umhverfi viðmælanda/ Eigin reynsla og þátttaka í 

frumkvöðlastarfsemi 

Lofa trúnaði í upphafi, kynna okkur, hvaða rannsókn og hvers vegna. Segja frá okkur fyrst. 

Fá leyfi til að taka viðtalið upp og afrita.  

1. Hver er bakrunnur þinn: 

a) Aldur 

b) Menntun 

c) Starfsreynsla  

d) Fjölskylda 

e) Búseta 

 

2. Hvenær fórstu fyrst út í eigin atvinnurekstur?  

 

3. Hvert er þitt núverandi starf? 

 

4. Hvaða merkingu leggur þú í hugtakið frumkvöðull? (leyfa henni að svara því fyrst) 

hvernig finnst þér hugtakið frumkvöðull eiga við þið? 

Ef svarar lítið: Telur þú þig frekar vera sjálfstæðan atvinnurekanda, einyrkja, annað… hvað? 

 

5. Hefur þú áður verið í einhvers konar atvinnurekstri?  

  Ef já:  

  Getur þú sagt mér eitthvað meira frá því og hvernig það gekk? 

Ef svarar lítið: 

a) Getur þú lýst þessu starfi fyrir okkur? 

b) Í hverju fólust verkefnin? 

c) Hvernig gekk þér í starfinu? 

d) Hvernig gengu það/þau verkefni? 

 

6. Hefur þú upplifað einhverjar hindranir í ferlinu við stofnun fyrirtækisins?  

Ef já, getur þú lýst því betur fyrir mér? 

 

7. Hvernig gekk að stofna fyrirtækið?  

Ef svarar lítið: Hvaða stig verkefnisins hefur reynst erfiðast? 

a) Þróun hugmyndar 

b) Framkvæmd hugmyndar 

c) Fjármögnun 

d) Eftirfylgni og rekstur 

e) Útvíkkun starfseminnar  

f) Annað, hvað? 

 

8. Ef um hindranir er að ræða. Eru hindranirnar þær sömu og þú glímdir við í fyrri 

verkefnum?  

a) Er eitthvað sem þú gerir öðruvísi núna? 

 

9. Hverjir eru kostirnir við það að eiga og reka eigið fyrirtæki?  En ókostirnir? 

 

10. Hvað er það sem skiptir mestu máli varðandi velgengni fyrirtækis þíns? Hvað felur 

það í sér? 

 

11. Er þér kunnugt um þá þjónustu sem í boði er hjá félagasamtökum, stofnunum og 

fyrirtækjum sem styðja við frumkvöðlastarfsemi?  

 

12. Ert þú félagsaðili að einhverjum samtökum sem starfa í þágu 

frumkvöðlastarfsemi/eigin atvinnurekstrar? 

  Ef já, hvaða samtökum? 

13. Fékkst þú styrk? 

  Ef já:  

a) Frá hverjum fékkstu styrk? 

b) Hversu oft? 

c) Hversu mikið fékkstu? 

 

14. Nýttir þú þér þjónustu frá félagasamtökum eða stofnunum við framkvæmd 

hugmyndarinnar? Eins og t.d. Nýsköpunarmiðstöð Íslands, Klak, Innovit, FKA o.fl. 

Ytra umhverfi viðmælanda/ skoðanir á samfélagslegum þáttum 

er snúa að frumkvöðlastarfsemi  

15. Hver er upplifun þín á því að mun færri konur heldur en karlar fara út í 

frumkvöðlastarf á Íslandi? 

 

16. Hver er þín upplifun á því að fyrirtæki í eigu kvenna séu minni og vaxi hægar heldur 

fyrirtæki í eigu karla? 

17. Konur sækjast í aðrar atvinnugreinar heldur er karlar. Hver er upplifun þín á þessu? 

Hver er upplifun þín á menntunarvali karla og kvenna í tæknigreinum?  

18. Hver er þín upplifun á því að konur eru taldar áhættufælnari heldur en karlar?  

19. Hver er þín upplifun á því að fjármagnsaðgangur er talinn stærsta hindrun í 

frumkvöðlastarfi? Heldur þú að það skipti einhverju máli varðandi fjármagnsaðgang 

hvort þú sért karl eða kona? En hvað varðar lánstraust í banka? 

20. Hver er upplifun þín á samfélagslegum stuðningi við frumkvöðlastarfsemi? Er 

eitthvað sem þér finnst að stjórnvöld ættu að gera varðandi frumkvöðlastarfsemi? 

 

21. Hvað telur þú vera helsta hindrun kvenfrumkvöðla á Íslandi? Hvaða hindrun telur þú 

mikilvægast að vinna á til þess að auka framgang kvenna í frumkvöðlastarfsemi?  

 


